
Мікола Куліш

НАРОДНЫ МАЛАХІЙ
Трагедыя

ПЕРШАЯ ДЗЕЯ

Заплакала, затужыла ў сваім доме (на Мяшчанскай вуліцы, №37) мадам СТАХАНЧЫХА ТАРАСАЎНА: 
Ой, хто скажа, хто раскажа, ці ты, доня, ці ты, пташка, а ці ты, Маці Божая, куды ён, у якую старонку ўцякае ды на каго ж мяне, бедную, пакіда-а-е?

Панурылася канарка ў клетцы, пасмутнеў абраз Божай Маці. Маўчаць. Толькі СЯРЭДНЯЯ ДАЧКА каля маці завіхаецца:

– Матуля!

– Не перабівай!

– Выпіце, міленькая…

– Што гэта?

– Валяр’янавыя кроплі.

– Прэч, адчапіся! Хіба ж можна такую драму ў сэрцы ды валяр’янкаю спыніць… Дай мне атруты!

– Селі б вы лепш далей ад акна, а то…

– А то што?

– Людзі ж праходзяць паўз вокны…

– Тоўчанага шкла дай, я атручуся!..

– Суседзі ж вунь бачаць і чуюць.

– Хай бачаць! Хай чуюць! Як сябры – хай пашкадуюць, а ворагі – хай пазлараднічаюць, што драма такая ў нас дома, што муж мой законны ўцяка-а-е…

Увайшла СТАРЭЙШАЯ ДАЧКА. СЯРЭДНЯЯ да яе:

– Паклікала хроснага?

– Ідзе.

ТАРАСАЎНА (так і страпянулася):

– Дзе ён, далёка?

– Зараз увойдзе.

– Дзе, пытаю? 

– Дык кажу ж вам, мамачка, зараз… Заскочыў у адно месца, заслаб на шлунак…

ТАРАСАЎНА (уцерлася):

– А госпадзе, так бы й казала адразу. А ці прыбрана там?

– Я мыла ўчора.
СЯРЭДНЯЯ (да старэйшай):

– Ты ж сказала хроснаму, што татка пабег ужо па пашпарт?

– Анягож.

– А ён што?

– Сказаў, што ўжо ведае.

ТАРАСАЎНА:

– А басоў з царквы паклікала?

– Любуня ж пабегла.

– А гарэлкі басам?

– Яна й гарэлкі купіць.

– Ідзі ж, мая дачушка, ды нарэж цыбулі дробненька, рэдзькі, алеем памасці на закуску людзям.

СТАРЭЙШАЯ (так і пырснула):
Усё я ды я! І па хроснага, і па басоў, і цыбулю крышы. А яна вунь стаіць – рукі ў бокі…

СЯРЭДНЯЯ:

А кветкі хто паліў, як не я? А хто з валяр’янкаю, як не я? З’ела?

(Ушчыкнулі адна адну, каб маці не бачыла).

– Ой! 

– Ой-ой!

ТАРАСАЎНА:

Ой, памру я і яшчэ раз памру з такімі дачушкамі, мне ўжо цёмна ўваччу і сонца пачарнела, а яны таго гора яшчэ й дадаюць. Дайце карты. Яшчэ раз кіну на яго… Яшчэ раз, дый годзе. 

(Кінула на карты. Глянула. За сэрца ўзялася).

Ой, зноўку дарога кладзецца!..

ДОЧКІ:

– Ды няўжо ж, няўжо ж, матулечка мілая?

– Ці ж не бачыш? Чырвоная шасцёрка!

А ў ТАРАСАЎНЫ жах у вачах глыбокі, містычны:

Варажу, варажу – і усё гэтая карта… А тут яшчэ й сон: дарога ў полі і месяц шчарбаты, смутны такі, бледны… Быццам бы ўцякае, пакаціўся за зямлю. А я стаю пры дарозе, як цень той самотны. Гэта ж бацька наш, месяц той... Чуе душа мая – уцячэ ён, пако-о-ціцца, загіне ў даро-о-зе…

ДОЧКІ:

– Матулечка, цсс!

– Суседзі ідуць.

ТАРАСАЎНА:

Годзе маўчаць, бо ўжо намаўчалася! І хавацца годзе! Хай ведаюць усе, якая ў доме і ў сэрцы драма…

Увайшлі СУСЕДЗІ, ціха й паважна, як яно і прынята заходзіць у такім выпадку. Сталі. А ДОЧКІ абедзве, як тыя ластаўкі, да маці:

– Можа, вам, матулечка, кампрэсу накласці?

– Можа б, вы, матулечка, леглі ды адпачылі?

СУСЕДЗІ (Уздыхнулі. Паківалі галовамі. І, як прынята ў такіх выпадках, прамовілі філасафічна):
– А ўжо, мабыць, адпачнем на тым свеце.

– Тамака ўжо выспімся ўволю.

– Вітаем, Тарасаўна!

ТАРАСАЎНА (цяжка, праз сілу паднялася. Прывіталася):
Сядайце, суседзі дарагія. Хаця й хворая я, хаця й драма ў доме, а прашу – сядайце. (Дала сярэдняй хустачку). Дай мне іншую хустачку!
СЯРЭДНЯЯ:

Мокрая ж да ніткі… Ці ж так можна плакаць, матулечка?

СУСЕДЗІ (на такое пытанне ўсміхнуліся, прымовіўшы):

– Хм, а чаму ж не?

– Пытае.

– Сказана – молада, зелена…

ТАРАСАЎНА:

Не так сябе шкада, як іх, маіх дзетак; адна не спіць – мама, кажа, не магу, другая не спіць, плача ў падушку ціха, трэцяя, Любуня, як цень, каля мяне ўсю ноч завіхаецца… А бацьку ўсё адно: уцяка-а-е…

СУСЕДЗІ:

Ды няўжо ж Малахій Мінавіч, так бы мовіць, ужо ў гадах, ды на такую справу пусціўся? Проста не верыцца.

ТАРАСАЎНА:

Ужо ў дарогу склаўся, вось: кіёчак, торба з сухарамі.

СТАРЭЙШАЯ:

Сам і сушыў.

ТАРАСАЎНА:

Употайкі сушыў… А цяпер пабег у выканкам па савецкі пашпарт… Сёння і ўцякае.

СУСЕДЗІ:

– Дык куды, хаця й не варта закудыківаць, куды, Тарасаўна?

– Не пытайце!

СТАРЭЙШАЯ:
Не кажа.

ТАРАСАЎНА:

Не кажа, суседзі мае дарагія. Ужо й кум пытаўся, ужо і малебен давала, ужо й п’яным паілі – не кажа…

СУСЕДЗІ (яшчэ больш здзівіліся):

Хм… І сапраўды – кіёчак. І торба. Так у пілігрымку йдуць. А можа, ён гавець наважыўся, да іконы якой ці што?

ТАРАСАЎНА:

– Дзе ўжо яму да іконы, калі такі сюрпрыз выкінуў, што кулічы забараніў быў пячы…

– Што вы кажаце?

– Свінням… Яек нафарбавала сіта, дык ён сві-і-нням… Сёмы год так – няма ў доме парадку, спакою, сёмы год, а ён яшчэ і з дому ўцяка-а-е… (Дый загаласіла).
ДОЧКІ:

Ой, ой, матухна, ой!..

СУСЕДЗІ:

Дык што ж вы, Тарасаўна! Апомніцеся! Як па нябожчыку. Хіба ж так можна?

ТАРАСАЎНА:
Не магу, суседзі мілыя, да памяці прыйсці. Лепш бы яму памерці. Лепш бы я яго на той свет адпраўляла, чым каб ён вось так уцякаў невядома куды… Бо да нябожчыка хоць парадзіцца прыйдзеш, на крыж той ляжаш і выплачаш гора, а як уцячэ ён, куды мне ісці? Дзе яго шукаць? У якіх светах, па якіх дарогах… Ні мёртвага, ні жывога не віда-а-ць…

СУСЕДЗІ (Ужо й іх праняло. У хусткі ды ў хвартухі смаркаючыся):
Такая драма, такая драма, што й кіна не трэба!.. (Пасля паўзы). Хоць скажы, калі гэта сталася з ім, з чаго і як?

ДОЧКІ (так і сыпнулі):

– Яшчэ з той пары, як салдаты паркан наш спалілі…

– Няпраўда! Як куля ўдарыла ў сенцы…

– Я раскажу!

– Не, я!

ТАРАСАЎНА (спыніла дачок):

Пра мужа ніхто лепей не раскажа, як законная жонка, – толькі я… Ластаўкаю, ластаўкаю, суседзі мілыя, хуценька, бо сёння ж будні дзень… Яшчэ як пачалася гэтая рэвалюцыя, як пачалася, як пачалася…

ДОЧКІ:

– Салдаты…

– Не перарывай, ідыётка!

– …паркан наш спалілі.

СУСЕДЗІ:

У нас тады свіней пакалолі ірады чырвонагаловыя.

ТАРАСАЎНА і ДОЧКІ (навыперадкі):

– З той пары і пачалося, суседзі мілыя. Спачатку Маласік піў ваду цішком…

– У таткі аж ляскалі…

– Не перабівай, бо адна я бачыла… Тры дачкі, тры дзеўкі ў хаце, а ніхто, апроч мяне, не бачыў, як піў ваду мой Маласік і як у яго ляскалі зубы…

– І ў мяне ляскалі, матулечка…

– Брэшаш! Ты і ў рэвалюцыю спала. Гэта Любуня свае зубкі сціскала, каб не заплакаць ад рэвалюцыі…

– …Мы ўсе сціскалі.

– Маўчы!.. А ўначы перад світаннем, суседзі мілыя, як ужо і рэвалюцыя засынала, мы, збіўшыся купкаю, плакалі, плакалі, плакалі…

СУСЕДЗІ (растрывожыліся):

Ударыла рэвалюцыя, усіх чыста яна ўдарыла!

ТАРАСАЎНА:

А найбольш мяне, і за што? За што?

ДОЧКІ (як гарохам):

– Тады як…

– Не перабівай!

– …забілі начальніка пошты…

ТАРАСАЎНА:

Маўчы! Тады, як забілі начальніка пошты, Маласік затросся, затрымцеў і замураваўся ў каморы…

СУСЕДЗІ:

Га? Што?

ДОЧКІ:

– Татка…

– Замураваўся…

– … а дзверы замазалі.

ТАРАСАЎНА:

Два гады выседзеў.

СУСЕДЗІ (аж паўставалі):

– Што вы кажаце!

– Два гады ў каморы?

ТАРАСАЎНА:

Вы ж падумайце, якая пакута была маўчаць… Маўчала я, і яны маўчалі як вады ў рот набраўшы.

СУСЕДЗІ (пераглянуліся):

– Значыцца, Малахій Мінавіч і не ездзіў, як казалі, на вёску да брата?

– Не, не… Аж цяпер адкрыюся, суседзі мілыя, аж цяпер усю праўду скажу…

– І не служыў там? 

– Не і яшчэ раз не! Толькі Бог ведаў, што Маласік замураваны сядзіць, толькі я, ды яшчэ дачушкі, ды шчэ кум…

СУСЕДЗІ (прыкра стала, як жа гэта яны тады не дазналіся):

Ну хто ж дасць веры!.. Вось дык драма… І нам чулася ўначы… А куды ж ён, прабачце, да ветру хадзіў?

СЯРЭДНЯЯ:

У акенца.

ТАРАСАЎНА:

Цыц!.. У таемнае акенца, у гаршчок…

СУСЕДЗІ:

У той, што палуплены?

ТАРАСАЎНА:
У той самы… Яшчэ як Любуняю хадзіла, то набыла.

СУСЕДЗІ (паціснулі плячыма):

– Хм… А то ж шторанку глядзіш…

– Гаршчок на паркане… А і не згадкі, што гэта Малахій Мінавіч у каморы замураваны…

– Сядзіць…

ТАРАСАЎНА:

– А ўжо калі нэп пачаўся… Памятаеце, суседзі дарагія, куму дазволілі гандляваць іконамі?

– Анягож. Упершыню за ўсю рэвалюцыю ладану купілі…

СЯРЭДНЯЯ:

Аж тады татка і размураваўся…

ТАРАСАЎНА:
Цыц!.. І лепш бы ён замураваны да веку сядзеў, чым як цяпер, кніжак бальшавіцкіх начытаўшыся, з дому ўцяка-а-а…

Тут убегла ЛЮБУНЯ, малодшая дачка. Кошык долу, рукі да сэрца:

Вы тут плачаце, вы тут тужыце, а не ведаеце, што ўжо татка з выканкаму выйшаў.

Ёкнула Тарасаўна.

Мяне пацалаваў, а сам рады і вясёлы.

ТАРАСАЎНА:

– Пашпарт узяў?

– Не ведаю. Пайшоў да начрайміла. А я ў царкву заскочыла, матулечка, на калені ўпала, памалілася: Божа, кажу, Божа, не дай мне шчасця-долі, толькі дай, каб татка дома застаўся. Падлогу пацалавала (а сама плача і паказвае, як гэта рабіла). Ці добра, што я так зрабіла, матулечка?

ТАРАСАЎНА:

– Добра, мая дачушка… А басы? Басы?

– Зараз прыйдуць.

СУСЕДЗІ:
Малебен заказалі ці што?

ЛЮБУНЯ:

Не, хросны казаў паклікаць баса й тэнара з хору, каб татачку спевамі спыніць… Ой, я й забылася!.. Матухна! Мокій Якавіч сказаў, што найбольш любіць татка не “міласць міру”, а “чаму адрынуў мяне?”

ТАРАСАЎНА (замітусілася):

Дык пра гэта зараз трэба хроснаму… (да старэйшай). Бяжы скажы!

СТАРЭЙШАЯ:

Ды як жа яму скажаш, калі ён… заскочыў!

Дый прыкусіла язык, бо якраз паважна ўваходзіў кум. Знясілены.

ТАРАСАЎНА (як да Бога):

Хіба ж можна так доўга… калі такое гора, такое гора, куме!

КУМ (не апускаючы рук з жывата):

Спакойна!.. На крылах прыляцеў бы, кума, калі ж чуеце. (І пасля паўзы, як усе прыслухоўвацца сталі, дадаў). Чуеце, як булькоча?.. Ху… Дык, кажаце, уцякае?

ТАРАСАЎНА:

Ужо выйшаў з выканкаму.

КУМ (аўтарытэтна):

Ведаю.

ЛЮБУНЯ:

Мяне пацалаваў, а сам рады і вясёлы.

КУМ (яшчэ больш аўтарытэтна):

І пра гэта ведаю.

ТАРАСАЎНА:

Падаўся да начрайміла.

КУМ:
І гэта для мяне не сакрэт.

ТАРАСАЎНА:
Дык за што мне, куме, такая драма? За што?

КУМ (глыбакадумна паказаў пальцам угору):

Толькі Той ведае.

СУСЕДЗІ (падтакнулі):

А праўда, праўда… Толькі Той ведае, за што.

КУМ (да суседзяў):

Дзень добры ў хату!

СУСЕДЗІ:

Дабрыдзень і вам!

КУМ:
Вось якіх пакут зазнаем. Уцякае ад нас кум, а куды – то й сам, мабыць, не ведае.

ТАРАСАЎНА:

Карты ў адзін голас – дарога.

КУМ:

Ведаю і пра гэта і кажу: хай ужо на могілкі яму дарога ляжа, толькі не туды…

ТАРАСАЎНА, ДОЧКІ І СУСЕДЗІ:

Госпадзе, куды? Куды, хросны? Куды?

КУМ (да клеткі. Смутна пахітаў галавой):

Дзень добры, птушачка! Сумуеш? Зажурылася й ты, што ўцякае твой гаспадар? (Павярнуўся да суседзяў). Някепска ж у песні спяваецца: “канарэечка так жаласна пяець”… (Тады стаў драматычны ўвесь і прамовіў). Слухайце, кума, і вы, хрэсніцы, і вы, суседзі! Даведаўся я, што выканкам не можа забараніць куму нашаму ўцякаць…

ТАРАСАЎНА (пахіснулася. А потым да кума, да ўсіх):

Звініць… увушшу… танюсенька так звініць…

КУМ (пабачыў, што Любуня неяк дзіўна глядзіць, не рухаецца – да яе):

А ты яшчэ трымаешся, хрэсніца?

ЛЮБУНЯ:
Як была рэвалюцыя, хросны, то ўсе пілі ваду і ляскалі зубамі… Адна я вось так стаяла і ўсю рэвалюцыю, як пакуты Хрыстовы, выстаяла. Толькі вось тут (паказала на сківіцы) балела… А цяпер тут баліць (на сківіцы), і тут баліць (узялася за сэрца), і ў каленках баліць, баліць…
КУМ:

І нават начрайміл сказаў мне, эге… Няма, кажа, у Савецкай улады гэткага закону, каб забараняў з дому ўцякаць, тым больш, кажа, немалалетняму вашаму куму.

ТАРАСАЎНА, ДОЧКІ, СУСЕДЗІ:

– Куме, што ж цяпер рабіць?

– Хросны, дайце рады!

– Такая драма, такая драма!

КУМ:

Спакойна!.. Вось цяпер вы напоўніцу зразумелі, ад чаго жывот, нервы і ўсё чыста ў свеце… Ад кума!.. Басоў паклікалі?

ЛЮБУНЯ:

Зараз, сказалі.

КУМ:
Слухайце яшчэ раз!.. Спакойна – то бок не плакаць, тым больш не траціць прытомнасці, пакуль не скажу, – гэта раз…

СУСЕДЗІ:
Слухайце! Слухайце!

КУМ:

Канарку сюды! Бліжэй да стала!.. Вось так… Запаліць лампадку!

ТАРАСАЎНА і ДОЧКІ:
– Разаб’е, куме!

– Татка ўжо не верыць у лампадку.

КУМ: 

А я кажу – запаліць!.. Ладан ёсць?

ТАРАСАЎНА:

Ёсць. Дастань, дачушка, там, на бажніцы!..

КУМ:

Накадзіць, каб на нервы яму ўдарыла. Дарма што сёння ён супраць рэлігіі. 27 гадоў чалавек любіў канарак, ладан, спевы царкоўныя – і каб дарма ўсё гэта мінулася? Гэта – два…

СУСЕДЗІ (ківалі галовамі і падтаквалі):

– А так, так!

– Анягож, так!

КУМ:
Вось яшчэ што, – каторую курку найбольш любіў кум?

ТАРАСАЎНА:
Жоўценькую, залаты чубок.

КУМ:
Забіце жоўценькую!

ТАРАСАЎНА:
Гэтай жа курцы няма цаны, куме.

КУМ:

Вось тут і яно! Забіць колам, каб вока выскачыла, каб растрывожыўся ён!.. Можа, Бог дасць, падасць у суд за курку, як калісь да вайны судзіўся тры гады за пеўня…

СУСЕДЗІ:
А сапраўды, гэта спосаб разумны… Бяжы каторая.

ТАРАСАЎНА:

Вярунька, бяжы!

УСЕ (разам на Вяруньку і яна сама сабе):

Бяжы, бяжы! (Пабегла).
КУМ:
Гэта – толькі тры… Чатыры, спакойна, – я гэтак ішоў і на прыроду дзівіўся… І ведаеце, што я заўважыў? (Пасля паўзы). Заўважыў, што ўжо і прырода не тая, што за старым рэжымам была... (Пасля паўзы). А чаго так?.. А таго, што папсавалі камуністы і прыроду… Вось так пытаннямі рознымі заблытаю кума – не ўцячэ… Нядаўна ў райсельбудзе аратар выступаў, дык я яго пытаннямі, быццам камянямі. Вось так. А вось і басы.

Толькі ХАРЫСТЫ ля дзвярэй, а ўжо кожны ім дарогу дае.

ТЭНАР, заіка, прывітаўшыся, як пачаў:

Чу-чу-чуў, што…

Дык, дзякуй Богу, БАС падхапіў:

Уцякае Малахій Мінавіч?

КУМ: 

Не так цяжка было б, каб ён памёр добраахвотна, нават сёння. Сорак сем гадоў, падумайце, сям’я як мае быць, і тут на табе – уцякае.

ТЭНАР і БАС (здзівіліся):

– А ку-ку-ку…

– А куды, цікава, уцякае?

КУМ:

Іду, кажа, куме. Куды, пытаюся? Пасля, кажа, адкрыюся.

ТЭНАР і БАС:

– Дзі-дзі-дзіўна!

– Дзіўна!

КУМ:

Забалела, зашчымела мне сэрца, быццам крапівою ён ударыў. Усё жыццё сябравалі, так бы мовіць, душа ў душу жылі, і вось на табе – уцякае, і вось на табе – сёння ўцякае.

ТЭНАР:
А ці-ці не лепей на яго падзейнічае – ра-ра… “Разбойніка разважнага ў адзіным часе…” 
КУМ:
Не-не. Толькі “міласць міру” Дзехцярова! Міласць міру найбольш яму да душы была. Рыбу былі лавілі, а ён “міласць міру” ціхутка спяваў. Сам казаў – заміраю, кажа, відзежы боскія бачу, як пачую той спеў…

СТАРЭЙШАЯ (у дзвярах):

Татка!.. Татка ідзе!

Узнялася трывога. Зарухаліся ўсе:

– Далёка?

– Да двара падыходзіць.

– Куме! Як жа цяпер?

– Можа, пачынаць? (Бас)
– До-соль-мі-до! (Тэнар)
Усе павярнуліся да КУМА. А ён рукою – як булавою:

Спакойна! Як знак пакажу… Курку ж біце! Кадзільніцу выносьце!..

Увайшоў МАЛАХІЙ. Стаў на парозе. Цішыня. Толькі шорхат вачэй.

КУМ:

Чаго, куме, стаў на парозе?.. Хіба не пазнаў? Гэта ж сябры твае сышліся, пачуўшы, што ты сёння ўцякаеш.

МАЛАХІЙ (вочы замроеныя, парог пераступіў):

Не ўцякаю, а іду.

КУМ:
Гэта ўсё адно – уцякаеш.

МАЛАХІЙ:
– Ой, як мы не ўцямім, нават яшчэ не бачым, – якіх правоў, якіх правоў надавала рэвалюцыя чалавеку! Напраўду патрэбныя абноўленыя вочы, каб пабачыць іх.

– Гэта ты да чаго, куме, хоць і ведаю я?

– Хацеў забараніць ісці мне ў падарожжа… А яшчэ начрайміл. Ён, як і ты, куме, не ўцяміць, што права на вялікае падарожжа дала мне рэвалюцыя…

– Дык ты, значыць, ідзеш?

– Іду, куме. Іду, сябры мае!

– Куды?

–Куды?.. У блакітную даль.

СУСЕДЗІ (як чарот ад ветру – ш-ш-ш):

Куды ён сказаў? Куды? Як?

КУМ (утнуў Малахія позіркам):

Не жартуючы скажы, куды?

ТАРАСАЎНА:
Людзі ж прыйшлі на провады, хоць ім скажы – куды?

МАЛАХІЙ (мрой поўныя вочы):

Ах, куме, і вы, сябры! Каб вы ведалі – быццам музыку чую і сапраўды бачу блакітную даль. Я ў захапленні! Іду!.. Між іншым, згасіце лампадку!

КУМ:
Няўжо лампадка зашкодзіць табе ўцячы?

МАЛАХІЙ:
Не мне, а вам зашкодзіць яна ўцячы з палону рэлігійнага. Згасіце!.. Хутка ўжо месяц стане непатрэбны – электрыка ж! А вы з лампадкай…

КУМ:
Пытанне!

МАЛАХІЙ:
І ладанам пахне… Як пасмелі кадзіць? Адчыніць акно!

Зварухнулася была Тарасаўна, але кум яе поглядам спыніў.

Заўважыўшы гэта, Малахій сам адчыніў акно, пагасіў лампадку.

КУМ:
Спакойна! Пытанне ёсць…

МАЛАХІЙ:

– Калі ласка.

– Толькі спакойна! Ты, куме, за сацыялізм?

– Так.

– І нават за кааперацыю?

– А ты за лампадку?

– Спакойна. Раз я пытаю, то прашу адказаць.

– Калі ласка, пытай!

– А як ты можаш за сацыялізм, тым больш за кааперацыю, стаць, калі ўся яна да апошняга гузіка фальшывая?

– То бок?

– Спакойна! Чаму я набраў ў кааперацыі савецкай матэрыі і месяц не панасіў, як яна паліняла, разлезлася, і гэта факт як двойчы два?

СУСЕДЗІ:
А і праўда! Блакітнага набярэш на каснік ці там на сцяг, міг – а яно ўжо паліняла, аж бела.

МАЛАХІЙ (усміхнуўся):

Далей.

КУМ:

Чаму жонка купіла савецкі грабеньчык, адмыслова найлепшага гатунку, і хоць бы сама часалася, а то ж… (павярнуўся да ўсіх, як да сведкаў). Ніначка, дзіця нявіннае, яшчэ валасы як лён (заківалі ўсе галовамі – маўляў, ведаем). То чаму, я пытаю, з грабеньчыка адразу ж тры зубцы выпала, і гэта таксама факт?

МАЛАХІЙ:

– Тры зубцы. Далей!

– Чаму ніткі гнілыя, а панчохі на трэці дзень ірвуцца, чаму ў лазні не так чыста, як калісь было? І лекара не даклічашся, хоць тройчы памірай?

– Панчохі і лазня. Далей!

КУМ (голасам гучным, як трыбун):

І чаму ўжо трэці год як вясны няма, а ўсё нейкае непаразуменне ў прыродзе: халодна, нават снег, і раптам – трах, бах, як у лазні на палку!.. І гэта хіба не факт, скажаш?

БАС і ТЭНАР:

– Факт!

– Факт!

СУСЕДЗІ:

– А і факт!

– Анягож, факт!

МАЛАХІЙ:
Усё?

КУМ: 

Няхай будзе ўсё, хоць такіх пытанняў маю я мільён.

МАЛАХІЙ (мроі ў вачах):

Скажы мне, чаму я, ты, куме, усе мы да рэвалюцыі думаць баяліся, а цяпер я думаю пра ўсё-пра ўсё?

КУМ (адышоў да канаркі):

Далей!

МАЛАХІЙ:
Скажы, чаму я мроіць баяўся, хаця і цягнула ўзяць торбу, кіёк і пайсці, пайсці вось так у далячынь?.. Я гнаў тыя мроі, а цяпер… вольна бяру кіёк у рукі, сухароў торбу і іду…

КУМ (з’едліва):

Уцякаеш. Далей!

МАЛАХІЙ:
Скажы, чаму я трымцеў перад начальствам, на службе, дома на дыбачках хадзіў (пайшоў на дыбачках). Во так, во так… Мухам дарогу даваў, а цяпер (зірнуў неяк дзіўна на ўсіх) пішу лісты да саўнаркамаў Украіны і атрымліваю адказ (дастаў ліст, урачыста падвысіў голас). Прашу ўстаць! (Прачытаў). “УэСэСэР, Упраўленне Савету Народных Камісараў, Харкаў, дата, нумар. На ваша пытанне канцылярыя СНК паведамляе, што вашы праекты і лісты атрыманы і перададзены у НКА і НКАЗ
…” Я ў захапленні! СНК Украіны, Алімп пралетарскай мудрасці і сілы, паведамляе мне, былому паштару, што мае праекты атрыманыя… (Велічна) Мае праекты! Вось куды я іду. А на ўсе твае пытанні, куме, ёсць адказ у маіх праектах. Як толькі яны будуць разгледжаны і ўхвалены, тады ты, куме, і вы ўсе, усе атрымаеце любы адказ неадкладна. Неадкладна, кажу, і зараз рушу. Любуня! Дай мне ў дарогу кашулю і споднікі!

КУМ:
Куме! Не хадзі!

МАЛАХІЙ:
Няўжо ж ты не зразумеў? Праекты перададзены на папярэдні разгляд… Абавязкова трэба паспяшацца, бо баюся, што сёе-тое ў праектах наркамы не зразумеюць, і спатрэбяцца тлумачэнні… Кашулю і споднікі! (І выйшаў у іншы пакой).
Занурыліся ўсе.

ТАРАСАЎНА (зашаптала памярцвелымі губамі):

Маці Божая! Куме! Суседзі мілыя! Ратуйце!.. Прашу вас – ратуйце!.. Не пускайце, прашу!..

КУМ:

Спакойна!.. Адкрыўся… Дык вось яно што! Ён жа цэлы год штось пісаў уначы і на маркі ў мяне пазычаў…

ЛЮБУНЯ (ухапілася за маці):

Ой, матулечка! Хросны! Страшна! Сёння, як малілася ў царкве, адчула – быццам духам халодным тхнула на мяне… Зірнула – у Божых вачах сум і цень немінучасці… Цень немінучасці.

ТАРАСАЎНА:

Сціснулася сэрца! Чую і я, што на смяротны шлях ступае ён…

КУМ:

Спакойна! Да УЦК, да СНК ўзносіцца. Ужо гонар у галаву ўдарыў, а мы рабы і нібы дурні… І гэта наш кум! Не! Не пушчу! Не я буду, Богам клянуся, калі не павярну яго назад. З дарогі вярну! Сам да УЦК дайду!.. Вось што: зараз, як выйдзе, я прамову скажу, а вы, Мокій Якавіч, пачніце “Міласць міру”... 

ТЭНАР (так і кінуўся):

До-до, соль, мі, до-до. Любая Малахіеўна! На-ду-ду-ню! Ставайце да фісгармоніі…

КУМ (рукою – зноў як булавою):

Спакойна! Не адразу ж, кажу! Парадак такі: найперш – я прамову скажу, далей канарка, “Міласць міру”, слёзы і курка. Глядзіце толькі, не пераблытайце! Я знак пакажу.

КОЖНЫ шэптам сабе паўтарыў:

Прамова, канарка, “Міласць міру”, слёзы і курка.

9

Увайшоў МАЛАХІЙ, гатовы ў дарогу. Кум заступіў яму шлях:

– Ты напраўду ідзеш, куме?

– Іду, куме.

КУМ (зірнуў на ўсіх. Ціха):
Прамова. (Голасна) Слухай, Малахій, не толькі ты, але ўсе, хто ёсць у гэтай хаце! Здавалася нам, што дажывеш ты без блазенстваў свой век і скончыш жыццё на руках у нас, у сяброў, і мы пойдзем за тваёй труной, спяваючы: “Святы Божа, Несмяротны, памілуй нас...” Дайце вады! (Выпіў, цяжка ўздыхнуў). Спакойна! Здавалася, што гэтую прамову я скажу над труной тваёй, або ты над маёй, бо гэта ўсё адно, а выйшла інакш. Не той шлях ты сабе абраў! Ты адрынуў рэлігію, закон, жонку, і дзяцей, і нас, сяброў і кумоў тваіх… І куды ты наогул ідзеш, падумай толькі!.. Выпіце вады, Тарасаўна! 

ТАРАСАЎНА (выпіла вады. Ледзьве вымавіла):

Я ж не выжыву сама, памру я, Маласік…

Яшчэ нехта хацеў выпіць вады, але кум, строга зіркнуўшы, заткнуў графін.

КУМ:
Ну не веру я, не веру, што ступіш ты на цёмны шлях, бо хто ж, як не ты, найвярнейшы хрысціянін быў і на клірасе 27 гадоў выхоўваўся, а што ўжо да Святога Пісьма, то да літаркі ведаеш. Не хадзі! Цябе просіць царкоўная грамада, абраць цябе галавою хочуць, і гэта факт... 
БАС, ТЭНАР, СУСЕДЗІ:

Фактычна так, бо ў нядзелю ж зборы!

КУМ:
Раз ужо сыходзіш, то азірніся, паглядзі, як сумуе твая жонка і дочкі пахіліліся, быццам вербы над стаўком у стэпе… Ты зірні, канарка – і тая засумавала!

МАЛАХІЙ (падышоў да клеткі. Задумаўся. Усе знерухомелі. Зняў клетку):

Вось і я так сядзеў у клетцы жыцця свайго найлепшыя гады (да акна і пусціў канарку). Ляці, птушка, і ты ў блакітную даль. (Павярнуўся да ўсіх). Бывайце!

КУМ (паказаўшы знак тэнару, да Малахія):

Куме, не хадзі, бо загінеш!

МАЛАХІЙ:

– Хай і загіну!

– Дзеля чаго?

– Дзеля найвышэйшае мэты.

Любуня стала за фісгармонію, тэнар рукамі, як крыламі, махнуў, і залунала: “Міласць міру, ахвяра хваленняў” (Дзехцярова). Малахій спыніўся, хацеў штось прамовіць, але бас не даў: пакрыў усе галасы і фісгармонію, аж жылы на шыі набрынялі – вывеў: “Мы ўзнялі да Госпада...”

МАЛАХІЙ (балесна усміхнуўшыся, да кума):

Вось і павымятаў з душы павуцінне рэлігіі, а не ведаю, чаго мяне спеў гэты так дзіўна трывожыць…
ХОР далей: “Дастойна і праведна ёсць пакланяцца Айцу, і Сыну, і Святому Духу – Тройцы адзінасутнай і непадзельнай...”

МАЛАХІЙ:
Яшчэ малы быў, памятаю, у царкве на Сёмуху, як спявалі гэта, здалося мне, быццам за нашым мястэчкам Бог сышоў на зямлю, навокал ходзіць і кадзіць… Такі сабе дзядок сівенькі ў белай апратцы, а вочы сумныя… Кадзіць на жыта, на кветкі, на ўсю Украіну. (Да суседзяў, да кума). Чуеце, звініць кадзіла і спяваюць жаўрукі.

КУМ:
У нядзелю, куме, у царкве будуць спяваць гэтую самую “Міласць міру”! Заставайся з намі! (Узяў Малахія за руку, ужо намерыўся з яго торбу зняць). 
МАЛАХІЙ (раптам ачуўся):

Пусці!.. Прэч спеў гэты атрутны! Маўчаць!

КУМ (рукой):

Спявайце!

МАЛАХІЙ:
Ах, дык ты наўмысна харыстаў наклікаў, каб мяне спевам гэтым ды ладанам зноў атруціць? Дык не ўдасца! Глядзіце – падыходзіць да старэнькага Бога хтось у чырвоным, твару не бачна, і кідае гранату.

ХОР грымнуў: “Святы, святы, святы Гасподзь Саваоф, поўняцца неба і зямля славай Тваёй...”

МАЛАХІЙ:
Чуеце гром? Агонь і гром на квяцістых стэпах украінскіх… Крышыцца, глядзіце, упала разбітае неба, вунь сорак пакутнікаў дагары нагамі, Хрыстос і Магамет, Адам і Апакаліпсіс ляцяць потырч носам… І сузор’і Рака і Казярога ў пух і прах… (Заспяваў штосілы). “Чуеш, трубы загралі...” Трубы рэвалюцыі чую. Бачу даль блакітнага сацыялізму. Іду! (Да жонкі). Будзь здарова і шчасліва, старая…

ТАРАСАЎНА (зарыдала):

Не хадзі, Маласік, бо памру я вось тут!.. Прыйдзе, прыйдзе гарбатая журба і сядзе ў галавах уночы… Засушыць, задавіць…

Раптам ускочыла СТАРЭЙШАЯ ДАЧКА з забітай куркай:

Мамка! Татка! Нашу курку забілі!

Навісла маўчанне.

КУМ:
– Якую?

– Жоўценькую вось, залаты чубок.

МАЛАХІЙ (узяў курку. Агледзеўся):

Хто забіў?

ДАЧКА:
Тухля Васіль Іванавіч. Кійком у галаву патрапіў…

КУМ (да Малахія):

Што, куме! Яшчэ і з двара не выйшаў, а ўжо ворагі твае ашчэрыліся. Я б на тваім месцы не дараваў гэтаму Тухлю да скону. Зараз бы ў міліцыю і ў суд…

СУСЕДЗІ:
Анягож! У суд трэба!

ТАРАСАЎНА:

Гэта ж золата, а не курка. Памятаеш, Маласік, як ты яе яшчэ куранём пшанянай кашкай карміў, а яно папаесць – і на плечы пырх-пырх...

КУМ (пабачыў, што Малахій задумаўся):

Клічце міліцыю! Я за сведку буду. Людзі добрыя! Паглядзіце, варварства якое! Нявінную курку забілі, і за што?

МАЛАХІЙ:

Так, гэта варварства.

КУМ:
Дык кліч міліцыю пратакол пісаць!

МАЛАХІЙ:
Не, не трэба… Пратаколамі зло не зруйнуеш і сацыялізм не пабудуеш. Гэтае злачынства яшчэ раз пераконвае мяне, каб я неадкладна паспяшаўся да саўнаркамаў, каб паскорыць ухвалу маіх праектаў… Бо галоўнае ж цяпер – рэформа чалавека, і акурат пра гэта я склаў праекты… Іду!

КУМ (ужо і ён разгубіўся):

Куме, не ідзі! Памятаеш, як яшчэ шкалярамі маляванкі мы елі ў пакутную пятніцу?..

Малахій нацягнуў на галаву шапку.

Не ідзі, бо біць буду.

Любуня ўпала перад бацькам на калені. Аднымі вачыма прасіла.

МАЛАХІЙ:
Узрушылі мяне, расхвалявалі… Але не магу, дачушка, не магу, куме, застацца, бо ў сто разоў больш узрушаны і расхваляваны я рэвалюцыяй.

ТАРАСАЎНА (тым часам прынесла з кухні салодкую бабку):

Маласік, вось я бабку табе ўлюбёную спякла… Не хадзі, Маласік! Такая ўжо ж выйшла пухкая, духмяная! І зорка, глянь, пяціканцовая з разынак…

Яшчэ тройчы хіснуўшыся, пайшоў МАЛАХІЙ. Праз сілу ступаў, быццам выдзіраўся з балота. За парогам хада яго стала вальнейшая. Выпала бабка. Пахіснуліся ногі ў Тарасаўны. Прыпала яна да разбітай міскі.

СУСЕДЗІ:

І міска разбілася…

ТАРАСАЎНА:
Не міска, суседзі мілыя, – гэта жыццё маё разбілася…

Заплакала ціха і цяжка. Дочкі самлелі. Любуня, нібы статуя, – скамянела. Кум, адчыніўшы дзверы, глядзеў услед. І, як чарот у вячэрнюю пару, шапаталі СУСЕДЗІ:

Вось ужо драма! Вось калі выплакацца можна ўволю!.. 

ДРУГАЯ ДЗЕЯ

1

Зазванілі тэлефоны ў СНК УэСэРэР – гэта скардзіліся КАМЕНДАНТЫ, што ім задае клопату МАЛАХІЙ СТАКАНЧЫК:

Чарговы сакратар СНК? Камендатура тэлефануе. Просім дырэктывы, што ж рабіць з Малахіем Стаканчыкам? З гэтым блазнам, што праекты піша. Трэці тыдзень ходзіць, дзень у дзень. І няхай бы сам, а то ўзяўся іншых вадзіць. Каго? Вось, напрыклад, хтосьці пабіўся з жонкай, ён таго прывёў, хтосьці на кагосьці вылаяўся, ён таго прыцягнуў, п’яны дзесь мачыўся ў завулку, ён і таго ўпрасіў прыйсці.. Вымагаў неадкладнай на іх рэформы… Слухаю! Так. Так. Так. А як не паслухаецца, то што тады? (Кінуў слухаўку). Вось табе і дырэктыва!

ДРУГІ:
Што сказаў?

ПЕРШЫ:
“Тактоўна і асцярожна парайце яму, кажа, старому, каб вярнуўся дадому. У АВК напісана, каб яму далі пасаду…” Не дапаможа бабе кадзіла, калі бабу сказіла!

ДРУГІ:
Думаеш, ён напраўду блазан?

ПЕРШЫ:
Калі ён не блазан, то тады ты ці я блазан, інакш не можа быць.

ДРУГІ:

Эт… Проста дзівак!

ПЕРШЫ:
А ягоныя праекты?

ДРУГІ:
І блазенскага мала. Я чуў – казалі ў СНК, – проста намяшаў мужычок гароху з капустаю, алівы з мухамі, намяшаў Бібліі з Марксам, акафіста з “Анці-Дзюрынгам”…

ПЕРШЫ:
Ну, калі так проста, калі ласка, – тактоўна і асцярожна парай яму, каб вярнуўся дадому. Вунь ён ідзе.

ДРУГІ:
Адзін?

ПЕРШЫ:
Проста не адзін. Зараз намяшае табе гароху з капустаю – а ты мусіш усё гэта тактоўна і асцярожна з’есці.

Пачуўся голас МАЛАХІЯ:

О людзі, людзі!..

ПЕРШЫ (ухапіўся за галаву):

Чуеш?.. Пачынаецца!

Увайшоў МАЛАХІЙ з кіёчкам. За ім разгубленыя, аж зляканыя, прасунуліся: дзядок у шынялі з парасончыкам, колішні вайсковец у галіфэ, пані ў гадах у капелюшы з ружовым пёркам, дагледжаная паненка, бледная дзяўчына, хлопец нежанаты.

МАЛАХІЙ (прапусціўшы іх):

О людзі, людзі! – сказаў Тарас (да камендантаў). І гэта ў сталіцы! – дадам і я.

ДРУГІ (пад тон яму):

Што здарылася, скажыце.

МАЛАХІЙ:
Што? Найперш перадайце прывітанне на пралетарскі Алімп. Дакладней: наркамам і галаве. Шаноўныя сацыяльныя бацькі! Чакаючы ўхвалы маіх праектаў (ужо трэці тыдзень), віншую вас з днём майго анёла. Чым пацешыце мяне ў названы і святы дзень? Пытаюся, чым, бо цень журбы ўкраінскае ўпаў і мне на плечы: месяц прапаў, пшаніца пагарэла, гаспадыня выгнала з кватэры…

Узняўся гоман:

– Пшаніца?

– Якая гаспадыня?

– Мы тут прычым?

– За што ж нас?..

– (Перарваў нехта). Нашто нас?..

– (Разам абодва). Прывялі?

МАЛАХІЙ:
А хіба я мала праблем разблытаў, развязаў? Заўвага: праблемы – гэта пломбы: імі запячатаны дзверы ў будучыню. 1) Пра неадкладную рэформу Чалавека і, у першую чаргу, украінскага роду, бо сярод мужыкоў і перакладчыкаў на тым свеце ваду ў рэшаце насіць будзем; 2) пра рэформу ўкраінскай мовы з пункту погляду поўнага сацыялізму, а не так, як на тэлеграфе, што за слова ўночы бяруць як за два: у, ночы; 3) дадатак: схема перабудовы Украіны з цэнтрам у Кіеве, бо Харкаў, як на мяне, выдае на кантору. Сацыяльныя бацькі! Яшчэ раз нагадваю: паспяшайцеся з маімі праектамі, найперш з праектам неадкладнай рэформы чалавека. Наглядныя доказы неадкладнасці – вось яны (паказаў пальцам на ўсіх, каго прывёў). Адзін, два, тры, чатыры, пяць, шэсць, сем!.. Учора пяць было, заўчора тры…

ПЕРШЫ (да усіх):

Чаго ўжо нарабілі? За што ён вас прывёў?

Узняўся яшчэ гучнейшы гоман:

– Мы самі не ведаем…

– Стаялі каля царквы, гаманілі пра тое-сёе, і раптам… (Замітусіўся дзядок).
– Пардон! Гэтай дзяўчыне стала млосна ў царкве, я заскочыла туды і вывела яе на свежае паветра. Самі ведаеце, які на Тройцу ў царкве пікантны дух: бярозка, трава, кветкі… (Трымцела ружовым пёркам пані). Вывела яе ў халадок, і раптам падыходзіць ён (на Малахія): “Я вас вяду ў Саўнаркам”. – “Мяне?” – “Вас…” – “Калі ласка, – ад царквы, кажу, не адыду, але ў Саўнаркам – калі ласка!”

– Я стаяў. Прыйшла гэтая баба…грамадзянка… Пра штосьці мяне спытала… І раптам – хадзем у Саўнаркам!” Дазвольце, я член дзяцей, авіяхіму, жылкаапу – і мяне ў Саўнаркам? За што? (Выбухваў, нібы выбрэхваў, той, што ў галіфэ). За што?

МАЛАХІЙ:
За што?.. О лю-ю-дзі! Яшчэ сказана было ў стараіндыйскіх кнігах Рыд-Вегах: “не бі жынчыну, нават кветкай”, а вы што зрабілі? (На галіфэ і дзядка). Вы напярэдадні сацыялізму адштурхнулі жанчыну, утнуўшы яе зняважлівым словам!..

ТОЙ, ШТО Ў ГАЛІФЭ:

Я? Утнуў?

МАЛАХІЙ:
Вы ж (на пані і хлопца) яшчэ горш зрабілі – вы каля царквы палявалі на дзяўчыну (паказаў на бледную дзяўчыну). О людзі!

ПАНІ:

Я? Я наадварот… Я ж сама жанчына! 

ТОЙ, ШТО Ў ГАЛІФЭ (узнервавана):

Дазвольце, мсьё! Я ўтнуў? Каго?

МАЛАХІЙ
Каго? (Да бабы-паломніцы). Пра што вы, грамадзянка, хацелі ў іх запытаць? Я бачу, вы з вёскі прыйшлі.

БАБА:

Але… Прыбілася, галубок. Людзі сказалі, што дарога да Ерусаліму ўжо адкрыта…

МАЛАХІЙ:
Выбачаюся, дазвольце вас перарваць на слове: пра што ж вы ў іх запыталіся?

БАБА:

Ці ёсць цяпер дарога да Ерусаліму, спыталася.

МАЛАХІЙ (да дзядка і галіфэ):

А вы… вы што ёй адказалі?

ДЗЯДОК:
Мы?

ГАЛІФЭ:
Дазвольце – я?

МАЛАХІЙ:
Так, ВЫ!.. Дзе б сказаць ёй, што не да труны ерусалімскай нам трэба ісці, а да ленінскага Маўзалею – да новага Ерусаліму, плюс да новае Мекі – да Масквы; вы сказалі: праходзь, праходзь, матухна, – зняважліва, прыкра, – і каму, пытаю? Жанчыне, сялянцы!

ГАЛІФЭ:
Аніводнага прыкрага слова! Наадварот, я з дзіцячых гадоў вайсковец. Пачцівасць – мая стыхія! Ідэал!

МАЛАХІЙ (да дзядка):

А вы… Замест таго каб даказаць і пацвердзіць усё вышэйсказанае, што хутка, хутка, хутка прыйдзе час, калі сусвет заспявае Маскве: свяціся, свяціся, новы Ерусалім, бо слава рэвалюцыі на табе ззяе, – а вы сказалі: адчапіся! На біржу!..

ДЗЯДОК:
Я ж не ведаў, што такіх на Маскву трэба скіроўваць.

МАЛАХІЙ (з яшчэ большай узнёсласцю):

Ага! Ён не ведаў!.. Наглядныя доказы кажу і паказваю далей (да бледнай дзяўчыны). Скажыце, калі ласка, і прабачце за словы, – на што намаўлялі, на якое рамяство спакушалі вас (паказаў на пані і паненку) яны сёння там, каля царквы?

Дзяўчына маўчала. 

Не казалі вам: трынаццаць карбованцаў на месяц, харчы добрыя, нават салодкае, бялізна, уборы?

ПАНІ (затрымцела ружовым пёркам):

Пардон, і як вам не сорамна! (Да дзяўчыны). Скажыце, мілачка, (да паненкі) ты, Мацільданька, скажы, што я сказала, пра што гаварыла, як вывелі мы яе, сардэчную, з царквы. Дзіця маё! – сказала… Мацільда, скажы, як я сказала?

ПАНЕНКА:
Дзіця маё, сказалі вы, мадам Апалінара… (сама запаліла, зацягнулася дымам). Дзіця маё! Вы не з машыністачак часам?

МАДАМ АПАЛІНАРА (да дзяўчыны):

А як вы мне адказалі, мілачка… Ну? Ну?.. (пабачыла, што дзяўчына маўчыць, сама адказала за яе, змяніўшы голас на малады і журботны). Не, санітарка я, – сказала яна, дзіця маё. Я цяжка, важка ўздыхнула і спытала… Мацільда, скажы, пра што я спытала?

ПАНЕНКА:
У якой лякарні? Які заробак? – спыталі вы.

АПАЛІНАРА (за дзяўчыну):

У Сабураўцы, васемнаццаць на месяц, – сказала дзіця… Дык Мацільданька аж ойкнула… (Да Мацільды). Скажы, як ты ойкнула?

МАЦІЛЬДА:

Ой! Дык там жа звар’яцець можна…

АПАЛІНАРА:
Ойкнула Мацільданька, а я дадала: сардэчнае дзіця маё!.. Калісь і я вось так беднай сіроткай, дзяўчынкай бледнай служыла, служыла, плакала, плакала, – аж пакуль… я не выплакала сабе долі… (Да Малахія). Што, можа, не так я сказала? Не такая была наша размова?.. Пардон і калі ласка! Я ведаю, што я казала і што яшчэ скажу… 

МАЛАХІЙ (пільнуючы кожнае яе слова, раптам рукою спыніў):

Дакладней: “Служыла, служыла, плакала, плакала, – аж пакуль не плюнула вось так… Цьху! І не пайшла да адной мадамачкі”, – сказалі вы. “Вось і Мацільданька так, а паглядзіце – вы і яна, яна і вы”, – сказалі, яшчэ і паказалі вы, о жанчына!

АПАЛІНАРА:
Я?

МАЛАХІЙ:
Заманьвалі і спакушалі вельмі хітра, што ёсць у вас ежа і пітво, добрае жытло, гігіена, шакалад…

АПАЛІНАРА:
Мацільданька, скажы, ці ж я такое казала, душачка?

МАЦІЛЬДА:
Наадварот і нічога падобнага!

ХЛОПЕЦ:

Я там быў. Нічога такога і падобнага не гаварыла гэтая грамадзянка мадам… Наадварот, хаця я іхнага сацыяльнага паходжання і не ведаю, але скажу, што абыходжанне іхнае было з Воляй – не трэба і Восьмага сакавіка.

МАЛАХІЙ:
Прапаведуюць і пішуць – няма нічога па-за класамі, а я кажу – вось вам, вось вам пазакласавая салідарнасць злачынцаў. (Да хлопца). Дык хто ж, як не вы першы, прыстаў да яе з апельсінамі, як змей-спакуснік, спакушаў яе пад дрэвам ля царквы, каб забылася яна на Кірылку і пакахала вас, і хто, як не Воля, заплакаўшы горка, рассыпала вашы апельсіны і пабегла ў царкву траціць прытомнасць?

ХЛОПЕЦ:
Вынікае, што я яе давёў да царквы? Ха-ха… Я ўсю антырэлігійную агітацыю на памяць ведаю і, наадварот, увесь час яе агітаваў, каб яна кінула ўсё і не баялася Бога…

АПАЛІНАРА:
А я яе з царквы вывела.

ПЕРШЫ КАМЕНДАНТ (падышоў да Волі – сур’ёзна, чулліва):

Скажыце, калі ласка, грамадзянка, вас сапраўды намаўлялі, спакушалі, каб вы кінулі савецкую работу і пайшлі… ну… на іншую работу, ці што?

ВОЛЯ (пасля паўзы):

Не.

ДРУГІ КАМЕНДАНТ (звёў бровы):

Не?.. Дык, можа, хто-небудзь навязлівы быў, абразіў вас словам, непачціва паводзіў сябе?.. Скажыце па шчырасці, не бойцеся, за гэта, будзьце пэўныя, ніхто вам непрыемнасці не зробіць.

ВОЛЯ:
Я і не баюся. Кажу – не! (Заметалеў гневам голас). І калі ўжо хочаце ведаць, найбольш мне абрыд (на Малахія) ён. Цэлы ранак віжаваў за мной. Ну як мара тая (да Малахія, гнеўна). Скажыце, чаго вы віжавалі за мной? Нашто?

МАЛАХІЙ:
Не віжаваў, а сцярог вас ад тых, хто менавіта віжаваў і паляваў на вас.

ВОЛЯ (злосна і здзекліва):

Вы часам у вар’ятні не сядзелі?

МАЛАХІЙ:
Дваццаць сем гадоў.

Рух. Захваляваліся ўсе.

ВОЛЯ (два крокі да Малахія):

Што?.. Дзе канкрэтна?

МАЛАХІЙ:

У сваёй сям’і.

ВОЛЯ:
А я падумала – сапраўды…

МАЛАХІЙ:
Сапраўды, Воля, бо ж сучасная сям’я – вар’ятня. Першая ступень вар’яцтва. Вар’яцкі куток. Скарочана – варкуток.

ВОЛЯ:

А каханне?

МАЛАХІЙ:
Гэта – мара! Блакітная мара, ці – мроя… Бо хіба ж не яна, не здзейсненая, прывяла вас сёння да царквы?..

Воля панікла. Малахій два крокі да яе.

І хіба ж не яны (паказаў на хлопца і Апалінару), скарыстаўшыся з вашага стану, спакушалі і намаўлялі вас выйсці на скрыжаванне жаночае, каб граць на струнах універсальнага кахання?

ВОЛЯ (узняла галаву):

Не! (Рэзка павярнулася і пайшла).

ХЛОПЕЦ (да Малахія):

Ну?

АПАЛІНАРА (кінулася была за Воляй):

Дзіця маё, Воля! (Але Воля так зірнула на яе, што Апалінара прыкусіла язык. Тады павярнулася да Малахія). Калі ласка, вядзіце цяпер яе вы! Калі ласка! Я маю сабе заробак… (Да камендантаў). І ўвогуле, я прашу абароны ад такіх і падобных намёкаў, ды яшчэ дзе – у Саўнаркаме, Мацільда! (Дэманстратыўна адышла).
МАЦІЛЬДА:
Я таксама! (Адышла).

ХЛОПЕЦ:
Гэта ж паклёп! Правакацыя! (Адышоў).
ДЗЯДОК:
Ну дык жа ж… (Падыбаў сабе).
ГАЛІФЭ:

І за што?.. (Адышоў).

А ўжо ўваходзіў у камендатуру КУМ, няголены, суворы. За ім няўпэўнена ступала з дарожным клуначкам ЛЮБУНЯ.

КУМ:
Спакойна! Ён тут! (Не хапаючыся, моўчкі дайшоў да Малахія, стаў, паглядзеў на яго, павярнуўся, зноў падышоў).
ПЕРШЫ КАМЕНДАНТ:

Вы па якой справе, таварыш, прыйшлі? Да каго?

КУМ (сувора зірнуў на каменданта, адышоў да Малахія, пастаяў, пачакаў, ці не адзавецца ён, ці не ўсміхнецца ён, тады ў трэці раз падышоў):

Здароў ці што, куме, калі маўчыш, то і я маўчу! (Да камендантаў і да ўсіх). Га?.. Трохі пад машыну не трапілі, а затое такая сустрэча!

ЛЮБУНЯ (боязна наблізілася):

Татка! Матуля… (Затрымцелі вусны, не магла далей вымавіць).
КУМ:
Спакойна!.. Ну што ж ты, куме!.. Кланялася табе жонка твая, а мая кума…

ЛЮБУНЯ (перамагла сябе):

...казала, пракляну, Любуня, як без таткі вернешся!

КУМ:
Спакойна! Кланялася, плакала, ды яшчэ перадала, што мае тры дачкі: Веру, Надзею, Любоў. (Да ўсіх) Мае хрэсніцы. (Да Малахія). Веру і Надзею дома пакідае, а Любоў да цябе пасылае.

МАЛАХІЙ:
Цені мінулага, прэч з вачэй! Прэч з вачэй!

ЛЮБУНЯ:
Татка! (Хацела нешта сказаць, але кум, вады ёй падаўшы, перабіў).
КУМ:
Выпі, Любанька! Выпі, хрэсніца, бо вада, хоць і халодная, але цяплейшая за сэрца і кроў твайго бацькі… (Да Апалінары). Ці можна падумаць, што ён ёй родны бацька?

АПАЛІНАРА (ціха):

Я спачуваю… Скажыце, ён кім тут служыць? У якім чыне?

КУМ:
Ён? Нідзе ён не служыць. Наадварот – хоць і паўналетні, – бяздоглядны ён правапарушальнік. Тры тыдні, як з дому ўцёк.

АПАЛІНАРА:

Ага-а!.. Дык вось ён хто!.. (Да ўсіх). Ён ніхто – вы разумееце?

ГАЛІФЭ:
Як?

АПАЛІНАРА:
Ён з дому ўцёк, а дачка шукае…

ХЛОПЕЦ:
Ага-а… З палюбоўніцай?

АПАЛІНАРА:
Толькі так! Забраў горшы, усе чыста, а дачка вось і дагнала, вы разумееце? Аніякага права ён не мае вадзіць нас па Саўнаркамах і тым больш дапытваць… Ніякага права, і ніводнай хвілінкі я тут не застануся. Мацільда! Алён дадому!.. (Да каменданта). Арэвуар! (Пайшла).
МАЦІЛЬДА:
Я таксама!.. (Пайшла).
ХЛОПЕЦ:
Я тым больш! (Пайшоў).
ДЗЯДОК:
Хе-хе… Я таксама (і сабе падыбаў).
ГАЛІФЭ:
За што? (І пайшоў).

МАЛАХІЙ:

Усё гэта, плюс папярэдняе, плюс што ўцяклі – яшчэ больш пераконвае мяне, як патрэбна неадкладная і толькі па маіх праектах рэформа чалавека… (Да камендантаў). Дзе мае праекты?.. Паўтара году насіў я іх у галаве, паўгоду пісаў і перапісваў каліграфічна, – дзе яны?..

ДРУГІ КАМЕНДАНТ:
Я вам ужо сказаў…

МАЛАХІЙ:

Неадкладна падайце іх на разгляд СНК! Каб сёння падалі! Чуеце? Не, цяпер падайце! Цяпер! Чаго ж вы стаіце? Хіба можна сёння стаяць, калі ж вы самі бачылі і чулі, што з людзьмі робіцца, дарма што навокал у радыё граюць, пасуцца трамваі, басуе аўто!

ДРУГІ:

Слухайце, мой дарагі! Вы патрацілі на пісанне двух прыўкрасных, сказаў бы, надзвычайна сур’ёзных праектаў два гады?

МАЛАХІЙ:

– Так.

– І вы хочаце, каб такія праекты былі разгледжаны і вывучаны (а іх трэба сур’ёзна і ўсебакова вывучыць) за нейкіх два тыдні?

– Гэта вы да чаго?

– Бачыце, трэба шмат часу, каб, прыкладам, дзяржплан вывучыў вашы праекты. Я б раіў вам пашукаць нейкай пасады (між іншым, ёсць дырэктыва аблвыканкаму даць вам пасаду), чакаць ухвалы праектаў, а тым часам, можа, напісаць яшчэ пару новых…

МАЛАХІЙ (падумаў, ціха сабе пасміхнуўся):

Добра! Я згодзен.

КАМЕНДАНТЫ (узрадаваліся):

– Праўда?

– Вось і цудоўна! Дарэчы, вось і дачка ваша па вас прыехала…

КУМ:
Не толькі хрэсніца, але і я, ягоны кум!

ДРУГІ:
І кум. Вось разам усе і вернецеся ў вашу акругу…

КУМ:
І я цябе, куме, як вернемся, ой і павіншую з днём твайго анёла! (Да камендантаў). Гэта яму сёння сорак сем гадочкаў выйшла. (Да Любуні). А як там, падумай, дома з гэтай нагоды, як там суседзям і людзям, калі дзень анёла ёсць, а самога чалавека няма!

МАЛАХІЙ:
Згодзен – з умовай: пасаду мне тут, у сталіцы, у СНК. Хоць за швайцара, абы тут.

КАМЕНДАНТ:
Вось табе і на! Вы што, галубчык! У СНК усе пасады занятыя, і швайцарская таксама. Звольніць каго-небудзь, каб вас пасадзіць, – вы ж самі разумееце – немагчыма, жывыя людзі сядзяць…

МАЛАХІЙ:
Я буду стаяць… Дайце мне пасаду стаяць, калі ўсе сядзяць! Інакш Сімяонам Стоўпнікам стану вось тут і буду стаяць, аж пакуль СНК не разгледзіць мае праекты. Да таго ж, прашу вас не паліць.

ДРУГІ:
Выбачайце!

МАЛАХІЙ:
За гэты плакацік балюча – крычыць, крычыць, і ніхто яго не слухае. А гэта ж СНК…

ПЕРШЫ:
Толькі вы не крычыце!

КУМ:
Спакойна!

МАЛАХІЙ:
Мільёны глядзяць з мальбой на гэтую вашу найвышэйшую установу, на гару гэтую – Выратаванне Украіны, на новую Фавор, а вы ходзіце тут пад плакатам і руйнуеце першы найважнейшы запавет сацыялізму – не куры!.. Не, яшчэ раз пераконваюся, што без маёй неадкладнай рэформы чалавека ўсе плакаты – гэта толькі латкі на старой адзежы… Дзе мае праекты? Я зараз уласнаручна падам іх галаве СНК. Ён зразумее, бо ён бачыць і чуе, як шкодзяць рэвалюцыі людзі, людзі і людзі.

КУМ:
Напрыклад, ты ў першую чаргу, бо, куме-куме, хто ж, як не ты, пайшоў да таварышаў, да адмысловых людзей, якія ў рэвалюцыі спрактыкаваліся, а ты ім перашкаджаеш?

МАЛАХІЙ (аніякай на гэта ўвагі):

Неадкладна патрэбная рэформа, неадкладна, кажу, бо бачыце, што робіцца з чалавекам, бачыце? (Паказаў на бабу-паломніцу, што задрамала на зэдліку і ціхенька храпла). Бачыце? Чуеце? Толькі што ўвайшла ў свой Саўнаркам – і ўжо заснула! Наглядны прыклад неадкладнасці рэформы – вось… Паклічце сюды галаву СНК! Толькі, калі ласка, хутчэй. Гэта будзе цікавае і павучальнае відовішча: найлепшы прыклад сну народа, галава СНК, разбудзіце ў сябе ў камендатуры найцямнейшы элемент народа ў прысутнасці рэфарматара з таго ж народа… О сябры! Галаву хутчэй! Дарэчы, і фатографа паклічце!.. (Замроена). Увойдзе галава, дакранецца да яе… Між іншым, скажыце, каб не забыўся ён булаву ўзяць, бо да галавы трэба і булава… Увойдзе, дакранецца булавою і спытае: хто ты, грамадзянка, што прыйшла і заснула?

БАБА (прачнулася):

– Агапія Саўчыха я! Стамілася, галубок, – іду ў Ерусалім.

– Куды? – перапытае галава.

– У Ерусалім або на Ахон-гару.

– Цёмны ваш шлях, грамадзянка, і непрагрэсіўны! – скажа галава.

– А цёмны, галубок! Такі цёмны, што ідзеш і не ведаеш, ці ёсць туды шлях, ці няма, – і ніхто не ведае. Казалі на сяле ў нас людзі, што быццам савецкая ўлада ў туркаў труну Гасподню ўтаргавала і дарогу паломнікам разгарадзіла, дык ці так яно?..

– О людзі, людзі! – скажа галава і дадасць вельмі паважна: – Не ў Ерусалім цяпер трэба ісці, а да новай мэты.

– Да якой жа, галубок?

– Да якой? Да вышэйазначанай, вялікай, № 666006003, блакітнай мэты… Тады вернецца грамадзянка назад, у сваю вёску, і, ідучы, будзе прапаведаваць слова новае і дабрачыннае.

АГАПІЯ:
Не, я ў Ерусалім зарок дала. Хату спрадала і ўсё чыста спрадала, каб толькі дабрацца туды або на Ахон-гару, намаляваную бачыла – сяйво і Божая Маці на хмарках – дык каб вярнулася я?

МАЛАХІЙ (напаўмройна):

Ой вярніся, грамадзянка, – скажа галава.

АГАПІЯ:
Ой, не вярнуся.

МАЛАХІЙ:
Ой вярніся, – дадам ужо я.

АГАПІЯ:
Ой, не!

МАЛАХІЙ (гнеўна):

Вярніся!

АГАПІЯ (таксама рашуча):

Не!

МАЛАХІЙ (з пырскам):

Раба ты!

АГАПІЯ (узрадавалася):

У лаўры манахі колісь так называлі: раба Божая Агапія.

МАЛАХІЙ (адышоўшы):

Ой, рабы ж! Як у цемры на слівы, так яна на той сацыялізм глядзіць. Шкада, што не маю булавы…

КУМ:

Пытанне!..

Малахій абярнуўся.

Цяпер ужо не да цябе, куме! (Да камендантаў). Пытанне! Рубам!

ДРУГІ:
Калі ласка! Рубам!

КУМ:
Дык няўжо ж саўнаркамы не маюць сілы пагнаць кума дадому, хаця б і этапным шляхам?

ДРУГІ (пацепнуў плячыма):

Няма за што.

КУМ:
Як гэта няма за што?.. Вось жа чалавек уцёк з дому, жонку (куму) разбіла, дочкі ў непрытомнасці. (Да Любуні). Я ўжо думаю, хрэсніца, ці не падохлі там куры, бо хто ж іх цяпер дагледзіць, напрыклад – сёння, калі такая спёка і ўвогуле няўтульна ў прыродзе. (Уцерся хусткай, да камендантаў). Да таго ж, усе суседзі, увесь народ у мястэчку ўзварушыўся, ходзіць вось так і сам у сябе пытаецца: “Якая ж гэта ўлада, што пад ёй бацькі ўцякаюць з дому?”

ДРУГІ:
Падайце на яго ў суд.

КУМ:
На такія вашы бюракратычныя словы дазвольце сказаць, што я незадаволены Савецкай уладай!

ДРУГІ:

Што ж паробіш…

КУМ:
Спакойна!.. Незадаволены, і маю на гэта юрыдычнае права. А між іншым, я не гэта прыйшоў сказаць саўнаркамам.

ДРУГІ:
А што?

КУМ:
Вось пісанае прашэнне. Прашу, прачытайце ўголас пры ім, пры мне і пры хрэсніцы.

ДРУГІ КАМЕНДАНТ пачаў чытаць ціха. А ПЕРШЫ падышоў і дачытаў уголас:

“… на падставе праграмы Камуністычнай партыі пра дармовае дзяржаўнае лекаванне з аднаго боку, і на падставе нібыта хворага на галаву бацьку нашага і кума – з другога, я і хросная дачка мая калектыўна хадайнічаем перад саўнаркамамі, каб адаслаць бацьку і кума нашага ў вар’ятню на даследаванне, і калі хоць трохі розуму ў ім паменшылася, то…”

КУМ:
Пра што далей пішацца, то даваенны аблакат сказаў, што саўнаркамы не маюць права адкінуць не толькі маёй, але і просьбы хрэсніцы.

ЛЮБУНЯ:
Толькі гэта не напраўду.

КУМ (перабіў):

Спакойна!

ПЕРШЫ (дачытаў):

Добра. Падумаем…

КУМ:
Падумайце! Толькі прашу вас, нядоўга думайце.

МАЛАХІЙ (да кума):

Мяне ў вар’ятню? Мяне? Ды як так можна! Мяне народ паслаў.

КУМ:
Брэшаш, куме. Усе суседзі, увесь народ мяне сюды паслаў, каб вярнуць цябе дадому…

МАЛАХІЙ:
Больш як сто вёсак, хутароў, мястэчак я пешкі прайшоў, ідучы да Харкава, сталіцы УэСэСэР, на нагах маіх яшчэ і цяпер пыл стэпавых шляхоў, са ста крыніц і калодзежаў, спачываючы, піў я ваду і з народам гаманіў… Я дэлегат!

КУМ:

Брэшаш! Ты з дому ўцёк!

МАЛАХІЙ:
Я ўсеўкраінскі дэлегат, куме!

КУМ:
Наадварот, хоць хутка ўся Украіна дэлегатамі стане, ты і я – ніколі ў жыцці. Хадзем лепей дадому, кажу.

МАЛАХІЙ (да камендантаў):

Патрабую: выганіце яго – і зараз жа, неадкладна паклічце сюды галаву СНК і ўсіх наркамаў. Я сам бяруся, зараз вось на Агапіі пакажу вам, як трэба рабіць неадкладную рэформу чалавека. Ну?.. Чаго ж вы сталі?

КУМ:
І я патрабую! Не толькі я, хрэсніца вось, кума там, а пра суседзяў і народ я ўжо казаў, як ён ходзіць і патрабуе… Неадкладна пашліце яго туды!

МАЛАХІЙ (абражана, велічна):

Мяне? Рэфарматара? (Падышоў да тэлефона). Станцыя? Перадайце там галаве СНК і ўсім наркамам, хай прычэпяць значкі да пятлічак і ідуць у камендатуру на нараду – неадкладна. Чуеце?.. На парадку дня: паведамленне рэфарматара Малахія пра неадкладную рэформу чалавека з наглядным паказам на Агапіі – такая даль блакітная сёння, а яна стаіць і сланечнік лускае… Не перабівайце! Хто там перабівае?

ПЕРШЫ:
Таварыш рэфарматар! Прашу парадку!

Толькі адвёў Малахія, КУМ да тэлефона:

Таварышы саўнаркамы! Не слухайце яго! Не слухайце, кажу, бо хіба ж не бачыце, што ён з глузду з’ехаў. Здзяцінеў зусім! Ды не перабівайце ж!..

ПЕРШЫ (адабраў тэлефон, пазваніў):

Алё… Здарылася маленькая трагікамедыя… Гэта тыя самыя, што з Учорашняга прыйшлі… Ды не, з мястэчка Учорашняга… Не, не п’яныя… Крыху пазней ўсё гэта высветліцца…

Увайшоў КУР’ЕР.

ПЕРШЫ (да Малахія):

Зараз званілі сюды з СНК, прасілі, каб вы прыйшлі да намесніка галавы.

МАЛАХІЙ (узрадаваўся):

А што, куме?.. (Велічна). Пазваніце і перадайце яму – іду. Не, лепш пусціце мяне да тэлефона, я сам пазваню. З гэтага моманту паміж мной і ўладай аніякіх пасярэднікаў. Годзе!

ПЕРШЫ:
Ён адышоў ужо ад тэлефона. Між іншым, прасілі, каб вы прыйшлі неадкладна. Вас чакаюць на дачы СНК.

МАЛАХІЙ:
Якая радасць! Іду!.. Між іншым, збірайцеся і вы, Агапія. Я пакажу вас намесніку галавы СНК як наглядны прыклад да маіх праектаў…

АГАПІЯ:
Можа, ён скажа, ці ёсць цяпер дарога да Ерусаліму?

ПЕРШЫ:
Прасілі канфедэнцыяльна. Разумееце?

МАЛАХІЙ:

Ага! Тады вы, Агапія, застаньцеся пакуль што тут… Я хутка вярнуся… А куды ісці? Куды?

ПЕРШЫ (напісаўшы ліст, запакаваў і даў яго кур’еру):

Вось вас гэты таварыш праводзіць… (Да кур’ера). Калі ласка, адвядзіце таварыша рэфарматара на Сабураву Дачу.

МАЛАХІЙ:
Дзякую! (Пайшоў за кур’ерам, паказаўшы куму фігу).
КУМ:
Куды ж вы яго?

ПЕРШЫ:
Як вы і прасілі – псіхіятрам на даследаванне.

АГАПІЯ (наблізілася да тэлефона, баязліва ўзяла слухаўку і ціхутка):

Таварышы! Прашу ж я вас, як бы гэта мне да Ерусаліму дабрацца?..

ТРЭЦЯЯ ДЗЕЯ

1

Закрычалі, закружлялі над Малахіевым садам у Сабураўцы груганы дзюбатыя. Загаманілі, закрычалі вакол яго хворыя:

Гэй, чорныя! Памаўчыце!.. Яшчэ не паспеў Бог свет стварыць, як яны неба запаланілі і падзяўблі першы залаты золак, з сонца рэшата зрабілі… Цёмна мне і халодна!.. (Сумна наракаў на груганоў адзін і звяртаўся да Малахія). Рэфармуй сонца!

МАЛАХІЙ (рухам галавы і рук сваіх паказаў):

Рэфармую!

ДРУГІ (увесь час да ўсяго прыслухоўваючыся, таемна шапацеў):

Ціха, прашу вас.

2 
Падышла санітарка Воля, а за ёй хлопец нежанаты – САНІТАР:

Вольга Манойлаўна!

ВОЛЯ:

– Я ўжо сказала…

– Воля!

– Адчапіся!

– Ён жа вас зняславіў, а я зусім іншае каханне вам прапаную… Прыйдзіце, а то я да вас прыйду.

ВОЛЯ (адышла):

Я мясцкаму скажу…

ПЕРШЫ ХВОРЫ (да Малахія):

Гэта прафесар наўмысна напусціў іх у сад, каб яны дзяўблі мне галаву… Во глянь, як ужо параздзяўблі… (Стаў на калені). Выгані іх!

МАЛАХІЙ (адным рухам):

Выганю!

3 
Падышоў ТРЭЦІ. Ён увесь час змятаў нешта каля сябе.

ТРЭЦІ:
Пазмятайце крошкі! Глядзіце – накрышылі…

4

Прыбег ЧАЦВЕРТЫ з жоўтай кветкай.

ЧАЦВЕРТЫ:
Бачылі Волю? Яна сёння чароўная. Яна – прыўкрасная. У яе такая пяшчотная і духмяная полавая залоза (панюхаў кветку). Такой я яшчэ не бачыў, хоць і меў любошчы…

ПЕРШЫ:
Яны і залозу падзяўбуць!

ТРЭЦІ:
Хай дзяўбуць, абы не тапталі…

ДРУГІ (трапятліва):

Ціха!.. Пачуюць.

ЧАЦВЕРТЫ:
Меў любошчы з дзяўчатамі, жонкамі, бабамі… Прыгадваю, дзе тое было. Спачатку ў кухні, потым у каморцы, на могілках, каля царкоўнага плоту – росная трава і званы, яшчэ і цяпер званы, белы фартушок, востры маладзік справа…

ТРЭЦІ:
І гэта на крошках, на хлебе!..

ЧАЦВЕРТЫ:
Чакай! Разам сто сем жанчын за пятнаццаць гадоў, чатырнаццаць тысяч, пяцьсот трыццаць… трыццаць…

ПЕРШЫ:
Дапамажыце іх разагнаць! У-у-у-…

Закрычаўшы тужліва, стаў бегаць і падскокваць. За ім пабеглі іншыя, кожны са сваім рухам, выгукам або песняй.

5

Падышоў санітар. ЧАЦВЕРТЫ да яго:

Вы бачылі Волю?

САНІТАР:
Вунь туды ідзі! Яна там… (Паказаў у супрацьлеглы ад Волі бок).
ЧАЦВЕРТЫ:

У яе прыўкрасная і духмяная, як ружа, полавая залоза – я бачыў…

САНІТАР:

– Дзе ты… бачыў?

– Я сядзеў вунь там, у хмызах. А яна падышла…

– Ну?

– Рвала кветкі…

– Ну?

– Нахілілася…

– Ну-ну?

– Я і пабачыў… На назе, ля калена. А ўночы яна падышла да мяне і калі б не котка…

– Якая котка?

– Тая, што і тае начы прывяла мне трое кацянят… Скажыце, якое права мае гэтая котка мяўкаць усім, што кацяняты ад мяне…

– Ну, ужо наблудзіў… Вось туды ідзі, да ўсіх…

ЧАЦВЕРТЫ (адышоўшы):

Як прачнуся ўночы, а яна ўжо з кацянятамі і мяўкае, мяўкае ўсім: мяў-мяў-мяў…

6 
Падышла ВОЛЯ, каб заспакоіць чацвертага. САНІТАР заступіў ёй дарогу:

Інтэлігенцік гэты кажа, што вы прыходзілі да яго ўночы.

ВОЛЯ:

– Штодня яму горшае.

– А можа гэта праўда?

– Што?.. Божа мой! Трахім Іванавіч!

– Я не вінаваты, бо яшчэ і не такая пагалоска пра вас пайсці можа.

– Пагалоска?

– Ведаю я пра ўсё, Воля, – як і дзе гулялася вам, і як марозівам Кірылку частавала ды як пасцель кветачкамі ўсцілала, кашульку белую скідала…

ВОЛЯ (схамянулася):

– Няпраўда! 

– Няпраўда? Я пра каханне пра ваша ўсё чыста ведаю і нават магу сказаць, якога чысла ўночы вы прывязалі да сябе Кірылу касою і так вось і спалі…

– Як жа гэта вы… дазналіся? Божа мой! Хто вам пра гэта расказаў?

– Хто, пытаеце?

– Скажыце!..

– А прыгожанькая вы цяпер! Гэты сорам вам дужа пасуе, далібог. Вочкі – як дзве нябесныя планеты і так далей…

ВОЛЯ (толькі вуснамі):

– Хто?

– Пра марозіва птушка апавяла, бо на дрэве сядзела і ўсё чыста бачыла, пра пасцель і кветкі начны матылёк, а пра касу – муха-ха-ха. Ну, ну… Я жартую, бо што такое му‑ха? Дурная кузурка-ха-ха…

– Што ж цяпер мне рабіць?..

– Не што іншае як плюнуць на Кірылку, бо ўсё адно з іншай ужо круціць любошчы.

– Ці ж можна плюнуць на сваё каханне?

– Як не плюнеце, пойдзе пагалоска…

– Трахім Іванавіч! Няўжо ж вы хочаце мяне перад усім светам на глум выставіць, каб згарэла ў мяне сэрца? Што я вам зрабіла?

– Нічога. Але я хачу, каб вы зрабілі мне любоў, бо я ўжо знямогся без яе… Чуеце?.. Час ужо падумаць і пра мяне.

ВОЛЯ (заламіла рукі):

– Скажыце, як вы дазналіся?

– Пра што?

– Ну… пра марозіва, пасцель, кветкі?..

– Я ж ужо сказаў: птушка, матылёк, муха…

– Трахім Іванавіч! Скажыце!

– А папрасіце!

– Трахім Іванавіч…

– Папрасі!

– Ну мілы! Скажыце!

САНІТАР яе за рукі прыцягнуў да сябе.

ВОЛЯ:

– Пусціце!

– Ну-ну… Не наравіся!

– Не сціскайце мне рукі!

Цяжка сагнуўшыся і моцна сціснуўшы рукі, наблізіўся ПЯТЫ ХВОРЫ:

Дапамажыце!

САНІТАР (да Волі):

Вось гэтаму мроіцца, нібыта носіць ён на плячах велічэзнага ўдава, што хвост ягоны цягнецца дзесьці па той бок свету… А каханне маё без узаемнасці яшчэ горш за таго ўдава, бо цісне не рукі, а сэрца… Вось так! Вось так!

ВОЛЯ (ускрыкнула):

Не мучце!

ПЯТЫ:
Не магу! Знямогся! Зараз упушчу. Зараз будзе катастрофа. Дапамажыце!

САНІТАР:

Ён сказаў… Кірыла.

ВОЛЯ:
Ён!..

ПЯТЫ (да Малахія):

Не магу задушыць… Гэты ж удаў – сусветнае зло. І толькі я ўпушчу яго – ён задушыць увесь свет… Дапамажыце!

МАЛАХІЙ (рухам рукі):

Дапамагу!

ВОЛЯ:
Няўжо ён?

САНІТАР:
Яшчэ не верыце?.. У вас тут (паказаў на спіну) радзімка. Так? (Паказаў на грудзі). А левая крыху больш за правую… Так? А вы любіце, каб усе (зашапацеў пра штось на вуха).
ВОЛЯ:
А ён не сказаў вам, што цяпер у мяне тут… ад яго дзіця?

САНІТАР:
Дурніца! Падвойны аборт: Кірылу з сэрца, дзіця з чэрава – вось і ўся праблема.

ВОЛЯ:
А пра сваю хваробу не казаў?

САНІТАР:
Пра якую хваробу?.. Гэта вы жартуеце, Вольга Манойлаўна!

ВОЛЯ:
Хочаце пераканацца?

САНІТАР:
Ну-ну… Гэта ён на злосць мне, за тыя грошы… Вось жа паскуднік, га! А вы чаго адразу пра гэта не сказалі… Хіба так можна гуляцца!.. (Пайшоў).
ВОЛЯ ўпала і цяжка заплакала.

ПЯТЫ:
Зараз будзе катастрофа! Пускаю! Дапамажыце!

МАЛАХІЙ (незаўважна віжуючы за санітарам і Воляй, захадзіў, захваляваўся, як ніколі яшчэ):

Неадкладна… Неадкладна патрэбная рэформа чалавека!.. Зараз жа, кажу, або ўжо ніколі! Цяпер перакананы, што ніхто, апроч мяне, такой рэформы не зробіць… Так. Вось толькі не ведаю, з чаго пачаць… Віхор думак, блакітных, зялёных, жоўтых, чырвоных. Як іх багата! Цэлая завіруха! А найбольш блакітных, і яны, па-мойму, найлепшыя і найпрыдатнейшыя будуць для маёй рэформы. Трэба лавіць іх… Вось адна! Вось другая! Вось трэцяя. Нібы матылькі, а глядзіце, што з іх выходзіць!

У хворым яго ўяўленні з’явіліся, расквітнелі дзіўныя праекты, рэформы, цэлыя карціны. Спачатку з блакітных калыханняў і матылькоў збегліся, закруціліся нейкія блакітныя колы з аранжавымі цэнтрамі, загучаў спеў “Міласць міру” Дзехцярова, перамяшаны з Інтэрнацыяналам, бразгатам кадзіла і трэлямі жаўрукоў, затым вымалявалася: дзесьці ў блакітным СНК блакітныя наркамы сядзяць і слухаюць паведамленне пра неадкладную рэформу чалавека. Пляскаюць у далоні, хваляць і віншуюць яго, ён далей паказвае наркамам наглядна, як трэба рэфармаваць людзей. Па чарзе да яго падыходзяць: дзядок у шынялі, колішні вайсковец у галіфэ, пані, Агапія, санітар, хворыя. Ён накрывае кожнага блакітным покрывам, павучае, пераконвае, потым робіць магічны рух рукой, і тады з-пад ягонага блакітнага покрыва выходзіць абноўлены чалавек, невымоўна пачцівы, надзвычайна добры, анёлападобны. Далей гэтыя людзі, шмат людзей і ён на чале іх, з чырвонымі макамі і жоўтымі аксаміткамі ідуць у блакітную даль. Па дарозе бачаць – стаіць гара Фавор, Воля нясе яблык свянціць, людзі спяваюць ёй асану, толькі неяк па-новаму. Затым у блакітным марыве прабіваецца нейкі новы Ерусалім, далей блакітныя даліны, блакітныя горы, зноў даліны, блакітныя дажджы, залевы і нарэшце блакітнае нішто.

Ачуўся Малахій. Волі ўжо не было. Навокал хадзілі і кружлялі хворыя.

МАЛАХІЙ:
Ага, на падставе вышэйпабачанага (узяў пучок зямлі, папляваў, расцёр і памазаў сабе лоб) памазваюся народным наркамам (гучна). Здзейснілася! Слухайце ўсе, усе, усе!.. У імя блакітнай рэвалюцыі я памазаўся народным наркамам…

ДРУГІ:
Ціха! Я бачыў, у траве вярблюджыя вушы растуць.

МАЛАХІЙ:

– Хай растуць!

– Яны ж слухаюць.

– Цудоўна!

– І перадаюць!

– Каму?

– Усім…

МАЛАХІЙ (узняў галаву):

Цудоўна! Гэй, вярблюджыя вушы! Перадайце ўсім, усім мой першы дэкрэт.

ХВОРЫЯ (паміж сабой):

Усім, усім, усім.

МАЛАХІЙ:

З ласкі вялікай маці нашай рэвалюцыі я памазаўся народным наркамам. Анкета мая: кіёк і торба сухароў; сямейнага стану я зрокся, пешкі прайшоў увесь стаж папярэдні, ваду я піў са ста сямі крыніц; наркам без партфеля; адзнакі і кляйноды мае: чырвоная стужка праз левае плячо, кіёк і жалейка, для ўкраінцаў брыль і на вялікія святы карона са сланечніка ў руцэ. Народны наркам МАЛАХІЙ. Не, не так… Народны Малахій, у дужках – наркам. Скарочана – Нармах… Не, Нармахнар.

ХВОРЫЯ:
Народны наркам. Нармахнар з’явіўся.

ХТОСЬЦІ (стаў на калені):

Выведзі нас адсюль!

ХТОСЬЦІ (захваляваўся):

Ён самазванец, не варта!

ТРЭЦІ:
Калі ты вялікае начальства, загадай, каб хлеба святога не крышылі. Хай крошкі пазбіраюць. Вось ад такіх і голад. Думалі вяселле спраўляць, глядзіш – і маладая, і маці на бахчы пасохлі… А замест кавуноў дзіцячыя галовы паўзыходзілі. Крыку, плачу!.. 

МАЛАХІЙ:
Загадаю! Выведу! Бо ўсе вашы просьбы, заявы ў сэрца кладу. Дарэчы, мой другі дэкрэт… Усім, усім, усім… Неадкладна скасаваць усе партфелі і тэчкі. Калі ж чыноўнікі спытаюць, куды ім складаць заявы і скаргі, адказ дайце: ад гэтага часу ўсе скаргі народныя, заявы і просьбы насіце: 1) у галаве; 2) у перадсардэчных сумках – але не ў партфелях, не ў тэчках. Народны Малахій, наркам. Скарочана Нармахнар. Харкаў. Сабурава Дача.

ХВОРЫЯ:
Выведзі нас, Нармахнару!

МАЛАХІЙ:

Выведу і павяду! Павяду туды, дзе зорнае неба і блакітная зямля, дзе за гарызонтам спяваюць на залатых пасадах галубы, будзіміры, сацыялістычныя пеўні…

ХВОРЫЯ:

– Нас не пусцяць!

– Не верце яму!

– Варта не пусціць.

– Нябесныя два вартаўнікі і квочка не пусцяць.

МАЛАХІЙ:
Я вам скажу такое слова, што пусцяць, – пароль такі, што і мур зруй… Падыходзьце па пароль!

ХВОРЫЯ:

– Па пароль!

– Па пароль!

– Па пароль!

МАЛАХІЙ (кожнаму ціха):

Блакітныя мроі…

ХВОРЫЯ (паўтарыўшы пароль, кінуліся да муру):

Дык выводзь нас! Вядзі!

МАЛАХІЙ:
Лезьце!


НЕХТА З ХВОРЫХ:

А як зловяць?

МАЛАХІЙ:
Не зловяць! На вартаўнікоў над вамі сам наркам народны. Лезьце, кажу!

Падзерліся, пералезлі хворыя цераз мур. МАЛАХІЙ перачакаў апошняга, тады папляваў на рукі:

У імя сацыяльнай маці нашай рэвалюцыі (і палез сабе).

ВОЛЯ (прыбегла):

Стойце! Куды вы?

МАЛАХІЙ (з муру):

– Не закудыківайце! Хіба і цяпер не зразумелі? Абысці трэба кожную хату, мяжу і завод, каб кожнаму данесці блакітныя мроі…

– І вам не сорамна пералазіць праз мур?! Злазьце!

– Народны наркам мае права пералазіць праз усе платы на Украіне, праз усе муры і парканы. Гэта мая прэрагатыва.

– Прашу, благаю, злазьце!

МАЛАХІЙ:

– Гм… Яна просіць (злез з муру). Калі хто-небудзь з бедных і пакрыўджаных папросіць, каб народны наркам павесіўся, ён мусіць і гэта неадкладна выканаць… Бачыце, Воля, народны наркам выканаў вашу просьбу, цяпер выканайце і вы маю. Пусціце мяне туды.

– Куды?

– Туды, да ўсіх, а найперш – да гегемонаў.

– Пабудзьце яшчэ трошкі ў нас, адпачніце, а тады і пойдзеце сабе…

– Воля! Няўжо вы маеце мяне за вар’ята?

– Ну вось яшчэ… Ды ніхто, ніхто не мае вас за вар’ята.

МАЛАХІЙ (пранікліва):

– Воля! У вас вочы чыстыя і празрыстыя, і нават цень лёгенькай няпраўды я бачу на дне іх і чытаю: анягож, вар’ят.

– Ды не! Гэта вам так здаецца.

– Каб вы ведалі, Воля, я не вар’ят. Выйшла, як гэта бывае, маленькая памылка. Здагадайцеся, якая?

– Не ведаю… Скажыце!

– Малюпасенькая. Праважаты памыліўся – яму б весці мяне на вілу СНК, а ён мяне на Сабураву вілу адвёў. Вось і ўсё. А Воля павінна памылку тую залагодзіць, пусціўшы мяне…

– Не-не! Я не магу! Папрасіце прафесара. Ён разумны і добры, ён вас агледзіць. І ўвогуле вас хутка выпусцяць. Я чула, вас толькі на агляд прыслалі. І хіба вам тут кепска? Паглядзіце – зялёна як, кветкі, паветра якое!..

– Не, галубка! Ах, Воля! Ад вас цяпер залежыць, каб абнавіўся чалавек і зямля ў прасторах блакітных, як лебедзь белы на ціхіх ставах, музычна і вольна паплыў…

Дзесьці за садам зычна загуў завадскі гудок.

МАЛАХІЙ схамянуўся:

Чуеце?.. Туды, туды – да гегемонаў!.. І я сапраўды буду вар’ятам, калі спазнюся і не павяду іх за сабой…

ВОЛЯ:
Ой, Божа! Гудок на заводзе – дванаццаць гадзін. Зараз на сняданак… А дзе ж усе?.. Дзе яны?

МАЛАХІЙ:
Яны ўжо пайшлі.

ВОЛЯ:
Праўда? Пайшлі снедаць?

МАЛАХІЙ:
Так, на блакітны сняданак пайшлі.

ВОЛЯ:
Дык хадзем і мы. Хутчэй! (Пайшла).
МАЛАХІЙ пайшоў быў за ёй. Хутка вярнуўся – адзін. Узяўся лезьці зноў на мур. Завагаўся:

Не, яна мяне прасіла.

ВОЛЯ (вярнулася):

Наркоме!

МАЛАХІЙ:

– Я ж адступіўся і здаўся на вашу просьбу. Затое я мушу вас пераканаць, Воля. Я мушу вас першую навучыць блакітным мроям, тым больш што ў вачах у вас яны яшчэ не завялі, гучаць, а як калі, дык там іх цэлая процьма. Я з вас пачну…

– А я паклічу санітара.

– Воля, я на калені стану, вось… У ногі пакланюся, маліць буду, пусціце…

– У вас тэмпература, наркоме. Вам трэба легчы.

– Наадварот, мне трэба ўстаць. Воля, хвілінку… Вы толькі паглядзіце, што дадуць вам мае праекты асабіста. Бо хто-хто, а вы калышаце заўжды блакітныя мроі. А не пусціце мяне – давядзецца, чорную хустку адзеўшы, аднесці іх на могілкі.

– Клічуць.

– А пусціце – ён вернецца.

– Хто?

– Кірылка.

– Не вернецца.

– Згодна з маімі праектамі – вернецца. Абавязкова. Уночы зімой…

– Гм… А чаму не вясной?

– Зімой. Вы, Воля, запаліўшы каганец самоты, будзеце прасці нітку жаночага смутку. А калыска рып-рып, а ў калысцы дзіця хліп-хліп, а маці Воля-гаротніца песню будзе спяваць, вось тую самую, як і… (заспяваў): “Ой, спі, дзіця, без спавіцця. Пакуль Маці з поля прыйдзе і прынясе тры кветачкі: адна будзе драмлівая, другая будзе санлівая, а трэцяя – шчаслівая…” (Нахіліўся да Волі) У Волі слёзы?..

ВОЛЯ (скрозь слёзы):

Ну а далей што?

МАЛАХІЙ:

– Зімой уначы. Завіруха будзе па ўсіх стэпах, па ўсіх светах: гу-гу-у. Коні ў стэпе тупу-тупу – гэта з паходу рэвалюцыйнага ехаць будзе ён…

– Хто?

– Згодна з праектамі – Кірылка.

– Праўда?

– Абавязкова. У акенца стане, ціхутка пагрукае: “Адчыні, Воля, жонка мая, таварыш верны…” (Да Волі). Воля?

ВОЛЯ (ціха):

Адчыніць…

МАЛАХІЙ:
Заснежаны, замецены на парозе стане; “Драстуй”, – скажа. Тады Воля ў адказ (заспяваў вядомую салдацкую песню, змяніўшы крыху словы). “Драстуй, драстуй, мілы мой, калі ласка ў хату…” Тады скажа мілы: “Воля, абноўлены пасля рэформы чалавека, адпакутаваўшы грахі свае перад табою ў паходах і баях за блакітназзяйныя мроі, я вярнуўся да цябе, даруй мне…” Воля скажа…

ВОЛЯ (замроена):

Дарую! Дарую!

МАЛАХІЙ:
Тады мілы пасадзіць сваю Волю каля калыскі… Вось так (пасадзіў Волю на пень). То на яе закахана гляне, то на мілае дзіця, то да сэрца прыгорне, то ў вочы загляне, то ногі цалуе святыя ў чашачкі пахаладзелыя… Воля плача?

ВОЛЯ:
Не… гэта я так, дурненькая (замроена). Ох, як жа я нагаравалася, цябе чакаючы, мілы!

МАЛАХІЙ:
Гэта ўсё адбудзецца згодна з маімі праектамі… Я павінен паспяшацца, Воля. Я іду.

ВОЛЯ (замроена):

Ідзіце! Ідзіце!

МАЛАХІЙ (узлез на мур, сеў):

Хадзем разам, Воля. Я пакажу вас СНК як найлепшы наглядны прыклад маёй неадкладнай рэформы…

Блізка пачуўся голас санітара: “Вольга Манойлаўна!”

ВОЛЯ:

Клічуць!.. Уцякайце!

МАЛАХІЙ:
Не ўцякаю, а іду! Чакаю вас, Воля, на святое абнаўленне нашага ўкраінскага роду, што адбудзецца 20 жніўня па новым стылі, па старому ж на Спаса. Падрабязнасці: бой канфеці, серпантын і тое, што ў мяне ў дэкрэтах… (Скочыў – і за мур, патупаў кудысь).

САНІТАР (прыбег):

Вольга Манойлаўна, там прыйшлі па Стаканчыка ягоныя сваякі (паглядзеў навокал). Ды дзе ж ён?

ВОЛЯ (засланіла тое месца, дзе пералез Малахій):

Не ведаю.

САНІТАР (падазрона):

Як так не ведаеце? Дык я дзяжурнаму лекару рапарт напішу, як і хто гуляе з хворымі ў хмызах, а тады – не ведаю… (Воля маўчала). Вы набрахалі на Кірылку: ніякай хваробы, кажа ён… (Воля маўчала). Дзе Стаканчык?.. А дзе ўсе хворыя? Можа, паўцякалі?

ВОЛЯ (ачулася):

– Хворыя? Яны вунь…

– Дзе?

– Пайшлі снедаць. І Стаканчык.

– Нічога падобнага, там іх няма.

– Ды вунь яны, хіба не бачыце, за рог зайшлі…

САНІТАР пабег. Недзе блізка пачуліся трывожныя галасы: “Хтосьці выпусціў хворых! Хворыя ўцяклі!” Воля пералезла цераз мур.

Каля канцылярыі стаялі, чакалі кум і Любуня. Хваляваліся.

ЛЮБУНЯ:
Аж не верыцца, што зараз татка выйдзе, што зараз павязём яго дадому… Божа! Колькі ўжо нахадзіліся, колькі напрасіліся, колькі нагаварыліся… Няўжо, хросны?

КУМ:

– Спакойна! Хоць і сам я ой хвалююся… Вось прыкладзі, хрэсніца, руку да сэрца…

– Ой!

– Ды не… Да майго сэрца.

Любуня прыклала руку да сэрца хроснага.

– Як?

– Ой жа б’ецца!

– Не сэрца, а ступа. Чуеш? Гуп-гуп, гуп-гуп. Моцна хвалююся я (пасля паўзы). Яшчэ б так не хвалявацца, калі ўжо цяпер бачу: вось вярба, Загнібогіна грэбля, шу-шу, – чарот… Кум сядзіць – і я сяджу, кум вудзіць – і я вуджу. У прыродзе ціха, ясна. Калі-некалі – дз-з-з, цім-м… Куме, камары! А кум: га-га? Ляп сабе па ілбе…

ЛЮБУНЯ:
У таткі заўжды пасля рыбалкі ўвесь лоб у гузаках.

Выйшаў САНІТАР:

Гэта вы прыйшлі да хворага Стаканчыка?

КУМ:
Не толькі мы, а і дачка яго вось…

САНІТАР:

– Яго ў нас ужо няма.

– Як так няма?

– Ён уцёк.

Кум аслупянеў. ЛЮБУНЮ ўзялі спазмы:

Ой…ой…ой…

КУМ:
Не крычы, бо я нічога не чую. (Да санітара). Скажыце, вы мяне ўдарылі?

САНІТАР:
Я?.. нічога падобнага.

КУМ:
А чаго ж у мяне ў галаве загуло?

ЛЮБУНЯ (зноў узялі яе спазмы):

Уцёк…

КУМ:
Не кажы!

ЛЮБУНЯ:
Уцёк…

КУМ:

Не кажы гэтага слова!

ЛЮБУНЯ (заплакала):

Уцё-ё-ёк…

КУМ (да санітара):

– Пытанне!

– Калі ласка.

– Калі ўцёк?

– Пятнаццаць хвілін таму… Ды вы не турбуйцеся: мы пазванілі ў міліцыю, зараз яго зловяць…

– Дзякуй, цяпер ужо не зловяць.

– Вы так думаеце?

– Не зловяць. Калі судзіўся з суседам за пеўня, то тры гады, аж пакуль не высудзіў…

– Пры чым тут певень?

– А пры тым, малады чалавек, што характар у кума такі. Раз ужо пачаў уцякаць – да смерці будзе ўцякаць. Разумееце?

– Нічога не разумею.

– Як гэта не разумееце? Ён у вас уцякае, а вы не разумееце! А як я падам у суд і нават на саўнаркамаў, што не ўпільнавалі кума, што ён уцёк і можа немаведама што нарабіць?.. Бюракраты вы ўсе пасля гэтага!.. А цяпер вы нам не патрэбны, малады чалавек… І ўвогуле, лепей бы вы мяне ўдарылі з дванаццаціцалевай гарматы ў самае маё сэрца, чым прыйшлі з такім паведамленнем… Ідзіце, бо не магу на вас глядзець!

САНІТАР:
А я кажу – міліцыя зловіць. Прыходзьце заўтра (пайшоў).
КУМ:
Сяду цяпер і пасумую… Засмучуся, зажуруся па куме. Эх, куме, куме! Любіў цябе, шанаваў, як брата родненькага, у сэрцы насіў і данасіўся – да мазалёў… (Пасля паўзы). А пасумаваўшы, скажу: шабаш! Дадому, Любанька, і нават неадкладна!

ЛЮБУНЯ:

– Без таткі?

– Не толькі без таткі – без кума.

– Хросны!..

– Дадому!

– Хросны!..

– Шабаш!

– Хросны! Як жа мы без таткі на вочы пакажамся?

– Прыйдзем уночы.

– Матуля ж пракляне мяне… А вам у царкву як? Паўсюль пытаць будуць, чаму без кума вярнуўся.

– Не пайду я ў царкву… А, чаго я хвалююся, калі пастанавіў: прыйсці, захварэць і памерці…

– Няможна без таткі.

– Можна – няможна, годзе, кажу!

– З кім жа цяпер будзеце рыбу лавіць?

– Адзін!

– Няможна, няможна без таткі… Хто ў шашкі сядзе з вамі, хто пра палітыку?

– Адзін!

– А з кім “сады мае зялёныя” заспяваеце?.. А як жа на Раство, на Вялікдзень?..

– Адзін! Адзін заспяваю, адзін занядужаю, адзін і памру! Адзін!

– Хросны! Згадайце, як на вашы імяніны вы татку дадому вялі ды заблукалі на сваёй жа вуліцы, і калі б не Палкан наш, то б і не знайшлі брамкі…

– Не ўзгадвай, бо хіба ж я кажу, што кум паганы чалавек? Кажу я так? Кажу?

– Не.

– Мазалі ў сэрцы ад любові і прыкрасці. Хто мы, кум і я? Хто? Хлопчыкі-піянерчыкі, што навыперадкі пабеглі, ці да магілы ўжо падыходзім?.. (Пасля паўзы). Ён будзе па наркаматах усякіх бегаць, да уцэка скакаць, а я буду апошніх парасят прадаваць, каб яго завярнуць дадому?.. Годзе! Дадому!

– Я не пайду, хросны.

– Што?

– Я сама шукаць буду. Знайду, прывяду – шчасце, не знайду…

– Загінеш!

– Не знайду – загіну… Сама сабе смерць учыню.

– А як твая матуля, а мая кума, хрэсніца, яна ж ужо хворая ляжыць і нават памірае… ад тыфу?

– Матуля, як бласлаўляла мяне ў дарогу, ды рукі мне цалавала, слязамі палівала, прасіла, маліла, кляла, каб я без татулі не вярталася.

– А калі твае сёстры Веранька і Надзенька ляжаць, хворыя на малярыю, ніхто вады не падасць і няма каму кампрэсу на няшчасны лоб накласці?

– Не магу! Тады яшчэ, калі ў царкву забегла і малілася, тады яшчэ адчула, што доля нас разлучыць.

– А як там без цябе ўсе кветкі на вокнах пасохлі і на гародчыку пасохлі?

– Сон у мяне штоночы, хросны: адна я быццам, адна ў стэпе пляту вянок з васількоў і аксамітак, а яны сухія быццам, сухія – як вось мёртваму ў галовы кладуць… Доля вяшчуе, яе не абыдзеш, хросны.

– І кураняты без вады паміраюць, а квочка не ведае, што далей рабіць, дзе вады шукаць.

– Хросны!..

– І пасля гэтага не пойдзеш?

– Не!

– Ага! Дык ты хочаш паказаць, што ў цябе татаў характар… Дык ведай жа, што і я не абы-што, таксама маю характар, цвярдзейшы ўтрая за кумаў і твой. Бывай! (Адышоў. Вылаяўся). Адумайся! Загінеш! (Любуня маўчала. Кум насунуў капялюш). Загінеш, кажу!

ЧАЦВЕРТАЯ ДЗЕЯ

Здзівіліся працоўныя на заводзе “Серп і молат”, калі пабачылі, што праз мур да іх лезе нейкі чалавек у брылі. 

ПЕРШЫ:
Ты глянь – пералазіць хтось… Гэй, грамадзянін!

ДРУГІ:
Цс-с-с… Гэта, мабыць шпег або злодзей да нас хоча ўцерціся…

ПЕРШЫ:
Дык заарыштаваць яго трэба!..

ТРЭЦІ (паважна, спакойна):

Варты цяпер да нас не палезе – гэта факт, аднак не гарачыцеся, хлопцы… Першы маўчок і пара вачок лепш за... вось так і выведаем, хто ён такі і што за масць.

Улеглі ў работу, не звяртаючы на госця асаблівай увагі: лезе, маўляў, няхай лезе.

МАЛАХІЙ (з муру):

Вітаю гегемонаў! (Працоўныя моўчкі і стрымана павіталіся. Малахій гэта заўважыў, насмешліва). Вітаю і адразу пытаю: няўжо і гегемоны загароджаны мурамі, ды яшчэ якімі? (Паказаў на муры завода). Тады, калі ласка, скажыце, што адрознівае вас ад тых, што сядзяць па бупрах
 і па вар’ятнях? Там муры і тут муры…
ТРЭЦІ:
Там яны абмяжоўваюць, а тут абараняюць правы, бо вакол яшчэ багата ворагаў.

МАЛАХІЙ:
Разгарадзіцца час, гегемоны, зруйнаваць муры гэтыя трэба неадкладна, бо яны заступаюць дарогу да вас…

ТРЭЦІ:
Каму?

МАЛАХІЙ:
Сябрам вашым, о гегемоны, – скажу я.

ТРЭЦІ (да сваіх):

Для сяброў, падаецца, у нас ёсць брама і дзверы.

МАЛАХІЙ:
Мяне не пусцілі ў дзверы.

ТРЭЦІ:
Не распазналі ці што?

МАЛАХІЙ:
Не распазналі і не прызналі, дарма што я паказаў адзнакі і кляйноды свае, пра якія апавясціў у першым дэкрэце і па іх мяне мусіць пазнаць кожны існы на Украіне (паказаў на кіёк, на брыль, паглядзеў на працоўных). Няўжо ж і вы не пазналі? (Павязаўся праз левае плячо чырвонай стужкай). І цяпер не пазнаяце? Вось што бывае, калі не чытаюць дэкрэтаў. Слухайце яшчэ раз: з ласкі вялікай маці нашай рэвалюцыі, я памазаны народным наркамам Малахіем…

ДРУГІ:
Ну і што з таго?

ПЕРШЫ (да трэцяга):

Ён п’яны.

ДРУГІ:
Не, не.

ПЕРШЫ:
Ды як жа не? Глядзі… Хай бы да зялёнага змія, а то ж да наркама дапіўся…

ТРЭЦІ:
Слухай уважліва!

МАЛАХІЙ (тым часам злез з муру. Падышоў да працоўных):

Што гэта вы робіце?

ТРЭЦІ:
Хіба не бачыце?.. Формы.

МАЛАХІЙ:
А я прыйшоў да вас рабіць рэформы.

ТРЭЦІ:
Якія?

МАЛАХІЙ:
Блакітныя. Дакладней – неадкладную рэформу чалавека, бо сёння ведаеце да чаго ўжо дайшло? Згвалтавалі дзвюх старых баб – газетчыкі крычаць, крычаць…

ПЕРШЫ:
Ну, ахвота на кагось напала.

МАЛАХІЙ (не зразумеў іроніі):

І гэта напярэдадні сацыялізму, у краіне, дзе пра каханне народ стварыў найлепшую ў свеце песню пра зялёны барвінак, пра зорку з месяцам, чырвоную каліну, дзе нарэшце сам народны наркам сцеражэ ўначы блакітныя мроі, – згвалтавалі дзвюх старых баб, о людзі, людзі!

За мурам пачуўся звонкі, бадзёры хлапечы ГОЛАС:

Р-р-радыё! Жахлівае згвалтаванне дзвюх няшчасных бабулек, старэйшай шэсцьдзесят сем гадоў.

МАЛАХІЙ:
Чуеце?

ПЕРШЫ (іранічна):

Пакаштавалі бабусі.

МАЛАХІЙ:
Я ўпэўнены, што калі раздаць увечары на вуліцах людзям анкеты-матылькі з адзіным пытаннем, хто пра што тады думае, то як вы мяркуеце, пра што збольшага былі б думкі?

ТРЭЦІ:
Не скажу. Усякая лухта лезе людзям у галаву.

МАЛАХІЙ:
А я скажу.

ТРЭЦІ:
Ану?

МАЛАХІЙ:
Не пра блакітныя рэформы, а пра формы жаночых ног думаюць і мрояць, зусім не звяртаючы ўвагі на тое, што ў выніку такіх мрояў каханне абмяжоўваецца нагамі, у вачах не гарыць, у сэрцы не спявае – вось жа і згвалтавалі дзвюх старых баб… Не, далей я чакаць не магу. Час пачынаць (загуў у кулак, быццам у горн, вайсковы сігнал “пад’ём”). Тру-тру-ту-ру-ру-ту-ру-ру, тро-тро-то-то-то-то-тро-то-то-то, тру-ту. Равуць сірэны па заводах, гудуць гудкі і драты, спявае Україна за могілкамі ў даліны, ды залаты горн народнага наркама перад усім: пра даль блакітную ды пра блакітныя мроі спявае яна вам, гегемоны… 

Папрыходзілі яшчэ працоўныя:

– Што гэта за аратар? Ад каго? Пра што?

– Ад наркамаў да нас…

– Ды не!.. Сам наркамам назваўся.

– Па-мойму, клоўн з цырку прыйшоў…

– Трапіў у дзесятачку! Гэта артыст з украінскай трупы.

ПЕРШЫ (да трэцяга):

Бачу-такі, намяшаў гарэлкі з півам.

ТРЭЦІ:
Думаеш?

ПЕРШЫ:
Факт!

ТРЭЦІ (усміхнуўся):

Уважліва слухай, кажу!

МАЛАХІЙ:
Неадкладную рэформу чалавека прыйшоў я рабіць да вас, гегемоны. Слухайце мяне і больш нікога…

Хтосьці свіснуў.

МАЛАХІЙ:
Хто там свішча на прамову народнага наркама? Хто нам перашкаджае, пытаю?

ХТОСЬЦІ:
А хто вам перашкаджае працаваць?

МАЛАХІЙ:
І так багата свісту на Украіне: свішчуць ветры-сухавеі, свішчуць юнакі на дзяўчат, свішча міліцыя ўначы, на вуліцах мочацца, гвалтуюць баб… Неадкладную рэформу чалавека прыйшоў я зрабіць, і ў першую чаргу – рэформу ўкраінскага роду, бо сярод мужыкоў і перакладчыкаў…

Гоман пайшоў паміж працоўных:

– Гэта блазан…

– Прыкідваецца.

– У адміністрацыю яго!

– Хай стары выгаварыцца.

ТРЭЦІ (спакойна):

Уважлівей слухайце, таварышы.

МАЛАХІЙ:
Слухайце мяне, гегемоны, і я выведу вас з гэтых закураных муроў. Правулкамі, завулкамі паўз заводы і фабрыкі, межамі і сцежкамі, далёка-далёка за могілкі, у блакітную даль павяду. Тру-ту, тру-ту! Уставайце, людзі, бо нясу на вас рэформу, не форму, а рэформу! Тру-ту, тру-ту! Збірайцеся да новай Фавор-гары дванаццатага жніўня, па-старому – шостага, нясіце мак чырвоны, аксаміткі, а найбольш прыносьце блакітненькіх мрояў. Там будзем пасвячацца, пасвячацца-спавівацца… Адразу прыносьце і мову ўкраінскую. Ці ведаеце, між іншым, чаму наша мова ля парогу вякі выстаяла? Бог пра яе забыў, калі мяшаў мовы на Вавілонскай вежы. Акрамя таго, дух святы сышоў на апосталаў усімі мовамі, забыўся толькі на нашу, украінскую. На гэта СНК звярнуў ужо сваю ўвагу, ды толькі без мяне наўрад ці нешта выйдзе…

ТРЭЦІ (голасна, магутна):

Выходзіць, і выйдзе!!! Таварышы… (Выступіў наперад да Малахія). Вы селянін?

МАЛАХІЙ:
Не.

ТРЭЦІ (напорыста):

І не працоўны?

МАЛАХІЙ:
Я народны Малахій.

ТРЭЦІ:
З правулкаў і завулкаў, кручанымі сцежкамі, нават праз муры гэтыя пралазяць да нас вось такія Малахіі. А хто яны? Яшчэ добра, калі проста сабе меланхолікі-летуценнікі, бо такіх нямала і сярод нас, на вялікі жаль, водзіцца, – вочы, як у ісусаў, блакітны дым у галаве, грахі ўсё збіраюць ды на гэтым і ездзяць – добра, кажу, калі яшчэ такія ісусікі на восліках…

МАЛАХІЙ:

Асана ім! Яны чысцяць свет.

ХТОСЬЦІ (уставіў збоку):

На асенізацыйную бочку.

Выбухнуў смех.

ТРЭЦІ:
А хаця б і на бочку, бо лепш быць бондарам, чым такім ісусікам, як гэты. Добра, кажу, калі яшчэ ісусікі яны, бо гэта яшчэ паўліха. А вось калі адчуваеш у іхных добранькіх казанях дзесь у адным-двух словах зусім іншую музыку…

МАЛАХІЙ: 

Блакітную музыку…

ТРЭЦІ:
Не нашага класу музыку, тады нам трэба сказаць – таварышы! За блакітнымі іхнымі словамі хаваюцца буржуазныя шавіністычныя джальцы. За блакітным гэтым туманам джгаюць нас ворагі, у блакітных рэформах схаваны іхныя мерачкі і формачкі – сцеражыцеся!

МАЛАХІЙ:
Неадкладную рэформу чалавека абвяшчаю я, гегемоны, і бяруся зрабіць яе.

ТРЭЦІ (паківаў пальцам):

Ой, зрабіў Кірыл на свой капыл? – ведаем вас… Не, зробім яе лепей мы, паводле вобразу і падабенства пралетарскага.

МАЛАХІЙ:
Тру-ту… А рэформу ўкраінскага роду вы зробіце?.. Далёка-далёка сядзіць каля акенца ў хаце, мне лапці і выглядае, ці не вязе яму стары божанька дажджу на пшаніцу, ці не відаць сыноў з рэкрутаў, дачок з наймаў. І дзень ідзе, і ноч ідзе, божанькі няма – і дождж не ідзе, б’юць парогі, месяц узыходзіць, як і раней узыходзіў, няма Сечы… Чараты ў Дняпра пытаюць…

Выхапіліся ГАЛАСЫ:

Старая песня.

МАЛАХІЙ:
Дзе ж гэта нашы дзеці падзеліся, дзе яны гуляюць?

ТРЭЦІ:

Заўтра там, дзе б’юць парогі, ужо не месяц узыдзе. Заўтра ўзыдуць электрычныя, можна сказаць, сонцы і заззяюць на ўвесь стэп казацкі, на ўсю нашу Украіну, аж да мора…

МАЛАХІЙ:
Пытанне: да якога мора?

ТРЭЦІ:
Заўтра там, дзе стагнала чайка, заспяваюць сірэны, можна сказаць, марскіх параходаў, залунаюць гудкі новых фабрык, заводаў. Ужо сёння Днепрэльстан разбівае дынама-маторамі чарацяны той сум і дзікую, хай сказіцца, тугу парогаў, бо чуў я яе на экскурсіі…

МАЛАХІЙ:
Кіньце ваш Днепрэльстан! Тут вось, чуеце, крычаць – гвалт дзвюх старых, о гегемоны! Не дапаможа! 

ТРЭЦІ:
Дапаможа! Вось там пачынаем мы нашу рэформу ўсяго ўкраінскага роду, вось там, і тут, і скрозь, дзе толькі ёсць працоўныя рукі…

Падбег ПРАЦОЎНЫ, мокры ўвесь ад поту:

Формы гатовыя?

ПРАЦОЎНЫЯ напружыліся:

Гатовыя!

МОКРЫ ПРАЦОЎНЫ:

Выпускаем чыгун!.. (Крыкнуў туды, дзе ўзнімаліся сполахі). Гатова!.. Даёш!.. 

Палілася жолабамі ды латакамі вогненная вадкасць, асвятліла вогненна-чырвоным, аж гарачым, святлом усю ліцейню, дзьмухнула сполахамі, адбілася на абліччах і ў вачах кожнага. Узняўся рух. Пераскокваючы праз жолабы, прыпадаючы да формаў, павялі працоўныя за сабой рыдлёўкамі вогненную лаву ў формы. Неслі ў конаўках. Гукалі на Малахія:

– З дарогі, стары!

– Сцеражыся там, гэй!

– Адыдзіце ўбок, гэй, як вас!..

– Ды пакажыце яму, куды выйсці, бо яшчэ растопіцца.

А ён у дыме ды ў зарыве кідаўся паміж вогненных ручайкоў, аж пакуль хтосьці не вывеў яго да дзвярэй, сказаўшы:

Адзін клопат з такімі рэфарматарамі…

Ачуўшыся, ён зірнуў на агні, на дым, на сполахі і сказаў:

У іх свае, чырвоныя мроі. Якая трагедыя!

Заплюшчыў вочы і пайшоў. Услед яму трубіла сімфонія працы.

ПЯТАЯ ДЗЕЯ

Турбавалася мадам Апалінара, каб, барані божа, не накрыла яе ўстанову міліцыя, асабліва ўначы трэслася:

Глядзі, Агапія, калі наскочыць міліцыя, кажы: гэта мае ўнукі Воленька і Любанька надоечы прыехалі… гатаваць ці яшчэ што.

АГАПІЯ (на ўсё пагаджалася):

– А Госпадзе! Так і скажу, абы толькі пра падарожную вы мне да Ерусаліму паклапаціліся…

– Паклапачуся!

– Ці хутка?..

– Заўжды!

– Калі ж месяц чакаю… (Шэптам). Ні грошай, ні Ерусаліму.

І, як на злосць Апалінары, усю ноч дзесьці недалёка прарэзвалі цішыню трывожныя свісткі.

Вылез з нейкай каморы знерваваны госць.

ГОСЦЬ:
Свішчуць!.. Ах, мадам Апалінара, колькі я вам раіў знайсці больш бяспечную кватэру, каб падалей – далей ад Савецкай улады… (Дакорліва, сярдзіта зірнуў на мадам Апалінару і пабег па сходах праз чорны ход. Забыўся зашпіліць падцяжкі).
АПАЛІНАРА (заламіла рукі яму ўслед):

Ах, ведаю, адна пакута, але што ж паробіш – мы цяпер нелегальныя!

З той самай каморы выйшла ЛЮБУНЯ:

Сумна… Хай граюць.

АПАЛІНАРА:
Не трэба, Мірон! Чуеш – свісткі?

ЛЮБУНЯ:
Уцяку!

АПАЛІНАРА (да музыкі):

Ну, грайце! Толькі, прашу, – піяно, піяно…

ЛЮБУНЯ (падышла да Агапіі):

А што калі татка дома?

АГАПІЯ:
Гэта адзін Бог ведае…

ЛЮБУНЯ:

Я вось так падумала, і ўвесь свет для мяне пачарнеў. А што калі татка дома, а я тут!.. (На музыку). Гучней!..

Увайшлі па прыступках, хістаючыся, дзве дзяўчыны з гасцямі і Мацільда.

Вось… Прыйшлі.

ПЕРШАЯ:
Коцікі, вы не пашкадуеце.

ГОСЦЬ:
“Не жалею, не зову, не плачу, всё пройдет, как с белых яблонь дым…”

ДРУГАЯ:
Брава!

ГОСЦЬ:
“Увяданья золотом охваченный…”

МАДАМ АПАЛІНАРА (да дзяўчат):

Прыйшлі, мае дзеванькі… А дзе ж Воля?

МАЦІЛЬДА:
Віна! А потым пра Волю…

ДРУГАЯ (да госця):

Можна грушу?

ГОСЦЬ:
Калі ласка… “Я не буду больше молодым…” Чаго душанька ваша хоча, тое і бярыце!..

ДЗЯЎЧАТЫ:
Ой, які добранькі!

ГОСЦЬ (злякаўся сваёй дабрыні):

Толькі з умовай.

ДЗЯЎЧАТЫ:
– З якой?

– На выбар даецца паўхвіліны (дастаў гадзіннік). Паўхвіліны што заўгодна. Паўхвіліны! Раз, два!..
ДЗЯЎЧАТЫ:
Шакаладу! Віна! Печыва!

ГОСЦЬ:
Якога менавіта шакаладу? Якога віна?

ДЗЯЎЧАТЫ:
Чырвонага салодкага! Не, белага!

ГОСЦЬ:
Ды якога ж? Кажыце!

ДРУГАЯ ДЗЯЎЧЫНА:

Цукерак! Рахат-лукуму!

ГОСЦЬ:
Што вам больш да смаку?

ДРУГАЯ:
Цукеркі!

ГОСЦЬ:
Сто грам? Дзвесце грам? Трыста грам? Паўхвіліны мінула.

ПЕРШАЯ:

Так хутка?

ГОСЦЬ:
“Жизнь моя, иль ты приснилась мне…”

ПЕРШАЯ:
Я ж шакаладу хацела.

ГОСЦЬ:
“Точно я весенней гулкой ранью проскакал на розовом коне…” Не, годзе (сеў на стол).

ДРУГАЯ:
Пачакайце ж! Мы вам таксама скажам: што заўгодна, толькі паўхвілінкі… Ха-ха-ха. Уяўляю! Паўхвілінкі… 

АПАЛІНАРА:
Ах, Муся, Муся! Хіба ж так можна жартаваць. Госці і сапраўды падумаюць – паўхвілінкі…

Разліла віно па чарках, госці ўзяліся частаваць дзяўчат.

АГАПІЯ (да Любуні):

– Вось як табе, дачурка, татку знайсці, а мне дарогу? Можа, галубка, ты ведала Вакуліху?..

– Не ведаю. Не з вашых краёў я, бабуля.

– Я ж забылася, што ты са стэпу аднекуль… Калі ж на ўсю ваколіцу адна Вакуліха была ў Ерусаліме.

– Баліць, бабуля, сэрца, відаць, памру я… 

– А яна як добра памерла – Вакуліха! Прыйшла з Ерусаліму і на трэці дзень памерла…

ДЗЯЎЧАТЫ (схапіліся з-за стала):

Мадам Апалінара! Мамачка! Госці просяць патанцаваць. Можна?

АПАЛІНАРА:
Толькі прашу, дзеванькі, піяно! П’янісімо!

Музыка зайграў факстрот. Мільганулі цені на сценах – госці і дзяўчаты пайшлі танчыць.

ЛЮБУНЯ:
Вось граюць, танцуюць, а мне млыны чагосьці трызняцца, што на ўскрайку нашага мястэчка. А што калі татка да млыноў ужо дайшоў, а я тут?

АГАПІЯ:

Быццам заснула: аблічча такое яснае, белае, Далібог, не хлушу. А ў ейную труну габлюшак, што ад Гасподняй труны прынесла, духмяных паклалі і кіпарысавы крыжык… Дай Божа, табе, дачурка, мне і кожнаму так памерці, як памерла Вакуліха. (Любуня пайшла ў каморку. Агапія даказвала сваё). Хіба прашэнне напісаць? Таварышы, так і так, Вакуліха памерла, гэтак і я хачу. Дык не павераць жа, як цяпер бачу. Іду, быццам плыву ў паветры паўз мора цёплае, і сцежачка ў чырвоных кветках, а дзесьці за морам сяйво да неба, гэта як зоркі ўлетку бываюць… А ведаеце, таварышы, як не давядзецца да Ерусаліму, дык я ўжо… (задрамала).

Воля прывяла Малахія. Яшчэ з парогу гукнула:

І я з госцем, ды яшчэ з якім!..

Дзяўчаты і госці прывіталі Волю воплескамі, выгукамі “Ура!”. Музыка ўдарыў туш.

МАЛАХІЙ (стаўшы на прыступках):

Аж во дзе прызналі!.. (Велічна пакланіўся). Вітаем нашых вернападданых!..

АПАЛІНАРА (да Волі):

Гэта здаецца, Мірын, Любчын…

ВОЛЯ:
Бацька.

АПАЛІНАРА:
Навошта, Воля!.. Каб растрывожыць сардэчнае дзіця!.. Навошта драма!

ВОЛЯ:
Дзе яна?

АПАЛІНАРА:
Ша! У яе галава баліць. Спіць.

ВОЛЯ (зазірнула ў кабінецік):

Міра, ты спіш?.. Спіць! (Падышла да Малахія). Што даражэй, наркоме, – бацька ці сон?

МАЛАХІЙ:
Сон, калі ён пасля работы.

ВОЛЯ (крыва пасміхнулася):

Ну так, пасля работы. Выбачайце, я пайду пераапрануся, а то змокла (да ўсіх). Дождж на дварэ.

6

З разбегу ўвайшоў яшчэ госць:

Вітаю контррэвалюцыю!

АПАЛІНАРА (узрадавалася і тут жа занепакоілася)
Божа мой! Дзеванькі! Глядзіце, хто прыйшоў…

ДЗЯЎЧАТЫ (да новага госця):

А-а! О-о!.. Наша “ніколі” прыйшло.

ГОСЦЬ (паглядзеў на гадзіннік):

Вось! Пятнаццаць на першую! Цягнік а другой. Яшчэ трэба тэлеграму адбіць… Так! Пляшку піва мне, дзве пляшкі віна і цукерак дзяўчаткам – хутчэй!

АПАЛІНАРА:
Можа, павячэралі б, мілы…

ГОСЦЬ:
Ніколі! Ніколі! Дзе Міра?

ДЗЯЎЧАТЫ:
Міра! Міра! Да цябе “ніколі” прыйшоў.

АПАЛІНАРА (яшчэ мацней занепакоілася):

Ша! Піяно, дзеванькі… (Да госця з просьбай). Можа, вы б сёння іншую сабе сябровачку выбралі?

ГОСЦЬ:
Ніколі, контррэвалюцыя! Я на пяць хвілін.

АПАЛІНАРА:

– Яна хворая.

– А што з ёй?

– У яе галава баліць.

– Лухта!

АПАЛІНАРА:

Мілы, драма будзе…

ГОСЦЬ:
Ніколі!.. Міра! Можна? (Пайшоў у каморку).
МАЛАХІЙ (да Апалінары):

Хто ён такі?

АПАЛІНАРА:
Знаёмы наш… Не глядзіце, што вясёлы, ён добры.

МАЛАХІЙ:
Да каго пайшоў?

АПАЛІНАРА:

Я і сама не ведаю… Бачыце, я харчую іх, то бок – прыходзяць есці, тут і спачываюць, а якая то і з госцем…Хіба ўгледзіш? Клопату з імі, клопату… Можа, гарэлачкі з дажджу або піва?

МАЛАХІЙ:

– Я вам забараняю прадаваць каханне ў скрынках!

– Якое каханне?

– У скрынках, кажу! Хіба не бачу – нагарадзілі тут скрынак на каханне, быццам клазецікаў. Дзе месяц? Дзе зоркі, пытаю? Дзе кветкі? (Дастаў з кішэні нейкую самаробную жалейку, задудзеў). Усім, усім, усім дэкрэт! Ад гэтага часу забараняю купляць і прадаваць закансерваванае ў драўляных, а тым больш у фанерных скрынках каханне… Не, не так. Каб не зламаць прынцыпаў нашай эканомпалітыкі, часова дазваляю купляць і прадаваць каханне, толькі не ў скрынках, не закансерваванае, а пад месяцам, пад зоркамі ўночы, на траве, на кветках. Калі ж закарціць каму ўдзень, то збольшага там, дзе звініць у полі сонца і гудуць залатыя пчолкі, вось так: дз-з-з… Нармахнар. (Падумаў). Першы.

Убегла Любуня. За ёю госць.

ГОСЦЬ:
Куды ты? Мяне ж ніколі... Мірка!

ЛЮБУНЯ:
Таткаў голас! Пусціце! Татачка, мілы мой, любы, дарагі, залаты!.. (Пацалавала яму рукі). Насілу, насілу я вас знайшла.

Ускочыла Воля, набеглі дзяўчаты, падышлі, хістаючыся, госці.

ВОЛЯ:
Гэта я табе яго знайшла.

АГАПІЯ:
А мне прыснілася: анёл у жалейку залатую грае… А тут глянь –гэта ж Любуньчын бацька.

ДЗЯЎЧАТЫ:

– Сапраўды бацька?

– Міра! Гэта твой бацька?

МАЛАХІЙ:

Я не бацька. Я народны Малахій. Ды няўжо ж вы не чыталі першага дэкрэту? Зрокся сямейнага стану…

Госць паглядзеў на гадзіннік, махнуў рукой і пабег.

ЛЮБУНЯ:
Татачка любы! Вы не глядзіце, што я такая, што я ў такіх строях…

МАЛАХІЙ:

– Зрокся сямейнага стану, кажу.

– Даруйце мне, татачка! Гэта я не напраўду. Гэта я каб вас адшукаць капейку зарабляла…

АГАПІЯ:
Даруйце ёй блуд, і Бог вам яшчэ не такія грахі адпусціць…

Воля не спускала з Малахія вачэй.

ЛЮБУНЯ:
Зараз прыйдзе Ванька, мы сядзем, татачка, і на вакзал… У мяне ёсць грошы, аж пяцьдзесят тры рублі. Квіткі я куплю з плацкартамі, ліманаду ў дарогу, апельсінаў. Вы ляжаце, татачка, адпачняце, любы мой, а ўжо сівенькі…

МАЛАХІЙ (адышоўшы):

Кажу, няма татачкі!.. І кума няма! Ёсць народны Малахій, наркам! Нармахнар! Першы!

ЛЮБУНЯ:
Што ж мне цяпер?

ВОЛЯ (да Малахія):

Што ж яна цяпер рабіць будзе, ліха на вас, пеня народная!

МАЛАХІЙ:
Запальвайце вогнішча універсальнага кахання на вуліцах вашых гарадоў, грэйце стомленых: у блакітных маіх краінах вам за гэта паставяць помнікі…

ЛЮБУНЯ:
Як жа мне цяпер?

ВОЛЯ:
Папросім, каб ён яшчэ адну блакітную брахню расказаў, і ведаеш пра каго?.. Пра мілых, што вернуцца да нас зімою ўночы. Ха-ха-ха. Колькі іх, мілых, ужо са мной пераспала, што як давядзецца прымаць і грэць з паходу, то яшчэ расціснуць… Музыка! Калечка!

Любуня, што, хворая, пацягнулася ў каморку. Дзяўчаты і госці падхапілі за Воляй:

– Брава! Брава!

– Калечка!

– Воля “Калечка” спявае.

ВОЛЯ (пад акампанемент музыкі заспявала):
Пацярала я калечка,

Пацярала я кальцо,

Цераз гэтае калечка, 

Буду плакаць дзень і ноч.

Міл уехал. Меня бросіл,

Шчэ й малютку на руках,

Як зірну я на малютку,

Так слязамі і зальюсь: 

Праз цябе, мая малютка,

Пайду ў моры утаплюсь.

МАЛАХІЙ (сышоў на сходы):

Алё, алё!.. Перадайце па радыё ўсім, усім, усім, хто ёсць на Украіне, – людзям, таполям, вербам нашым, стэпам, і ярам, і зорам на небе.

ВОЛЯ:

Доўга русаю касою

Трапятала па валне,

Правай ручанькай махала:

Прашчай, міленькі, прашчай!

МАЛАХІЙ (сумна):

Перадайце, што народны Малахій ужо сумуе, і срэбная сляза паўзе з сівога вуса і капае ў блакітнае мора. Як гэта трагічна: па блакітных мроях сумуе…

Яго атачылі дзяўчаты і госці. Смяяліся. Танчылі.

І ў гэты момант крыкнула АГАПІЯ:

Любуня засілілася!

АПАЛІНАРА:
Засілілася!

ДЗЯЎЧАТЫ (зазірнулі ў каморку):

– Засілілася!

– Засілілася!.. Мірка!.. Далібог!

Узнялася трывога. Госці, дзяўчаты кінуліся ўроссып, па сходах за дзверы.

АГАПІЯ (да Малахія):

Ваша дачушка засілілася!

МАЛАХІЙ:
Не трывожцеся, вернападданая, яна не засілілася, а патанула ў моры… Дакладней, у блакітным моры…

ВОЛЯ (выйшла з каморкі):

Зняла… Яна ўжо мёртвая… (Да Малахія). Чуеце?! Гэта ж вы яе давялі… да смерці!

МАЛАХІЙ:
Ён лепш ловіць маладзік, бо ён мочыцца ў моры.

ВОЛЯ:
Ён канчаткова звар’яцеў… Куды ж цяпер, пасля блакітных мрояў? (Сама сабе адказала пераканаўча). Чаго ж яшчэ думаеш!.. Туды!.. Назад. На службу! (Павязала хустку і пайшла, цвёрда ступаючы).

Ускочыла Апалінара з невялікай скрынкай, у якую запхала каралі, залатыя пярсцёнкі, шматок шоўку, яшчэ нешта.

АПАЛІНАРА:
Я ўжо якая-ніякая, але ўжо не такая, як гэты… (Плюнула на Малахія і пабегла).
МАЛАХІЙ:
І плявалі, і білі яго па ланітах. Таму ён, узяўшы залатую дудку, падзьмуў у яе… (дастаў жалейку) і зайграў сусветную блакітную сімфонію (зайграў). Я – сусветны пастух. Пасу чароды мае. Пасу, пасу ды зайграю…

Агапія засвяціла свечку. Малахій граў. Яму здавалася, што ён сапраўды стварае нейкую прыўкрасную блакітную сімфонію, не зважаючы на тое, што жалейка гугнявіла і вішчала дзікім дысанансам.

Пераклад з украінскай – Паліна Маслянкова.
© Паліна Маслянкова, пераклад, 2009.
Перакладчык выказвае падзяку ўдзельнікам суполкі ua_mova: http://community.livejournal.com/ua_mova/profile 
� НКА – Народны камісарыят асветы.


НКАЗ – Народны камісарыят аховы здароўя.


� БУПР – будынак прымусовай працы, так ў 20-я гады называлі турму.

